
ᐊᕐᕌᒍᑕᒫᖅᓯᐅᑎᑦ ᐅᓂᒃᑳᓕᐊᒥᓃᑦ ᐄᐳᕈ 2025 – ᒫᑦᓯ 2026 

ᐊᓪᓚᕝᕕᖓ ᐱᑦᓯᐊᕆᐊᖃᕐᓂᕐᒧᑦ ᑲᒥᓴᓇᐅᑉ 

 

ᑲᒥᓴᓇᐅᑉ ᐅᖃᐅᓯᒃᓴᖏᑦ 
 

ᐅᓇ ᐊᕐᕌᒍᕗᑦ ᓇᓗᓇᐃᖅᓯᔾᔪᑎᐅᕗᖅ 25-ᓂᑦ ᐊᕐᕌᒍᖓᓂᑦ ᓇᓪᓕᐅᓂᖅᓴᐅᕐᒪᑦ 
ᐊᑐᓕᖅᑎᑕᐅᕕᒥᓂᖓᓂᑦ ᓄᓇᕗᒻᒥ ᐱᑦᑎᐊᕆᐊᖃᕐᓂᕐᒧᑦ ᐱᖁᔭᕐᔪᐊᖑᔫᑉ. 
ᑲᔪᓯᑎᑕᐅᓚᐅᖅᓯᒪᒻᒪᑦ ᒪᐃ 24, 2001-ᖑᑎᓪᓗᒍ ᐃᒃᓯᕙᓂᖃᖅᑎᓪᓗᒍ ᒪᓕᒐᓕᐅᖅᕕᒃ 
ᐃᖃᓗᑦᑑᑦᑎᐊᒥ, ᖃᐅᔨᒪᔭᐅᕙᔪᔪᒥ ᑲᐃᕗᕆᔾ ᕙᐃ. 
 
 

ᑕᐃᒃᓱᒪᓂ ᐊᕕᑦᑕᐅᑎᓪᓗᒍ ᓄᓇᑦᓯᐊᖅ, ᐱᖁᔭᐅᔪᑦ ᐊᑐᖅᑕᐅᔪᑦ ᑎᒍᔭᐅᓚᐅᖅᓯᒪᒻᒪᑕ 
ᓄᓇᕗᒻᒧᑦ, ᑎᒍᔭᐅᑲᐃᓐᓇᑐᐃᓐᓇᓂᐊᖅᑐᒥᓂᐅᓪᓗᑎᒃ. ᑕᐃᒫᓪᓗ, ᓄᓇᕗᑦ 
ᐱᒋᐊᓐᖓᕐᓂᖓᓂ ᐃᒻᒥᒧᑦ ᖃᓂᒃᓴᓗᐊᕐᓂᕐᒧᑦ ᑲᒥᓴᓇᖁᔪᔫᒐᓗᐊᖅ, ᐊᐅᓚᖃᑦᑕᖅᑐᒥᑦ 
ᒪᓕᒐᓕᐅᖅᕕᐅᑉ ᐊᒻᒪᓗ ᐊᐅᓚᑦᑎᔩᑦ ᑲᑎᒪᔨᖏᑕ ᐱᖁᔭᕐᔪᐊᖓᑕ, ᐊᕕᑦᑐᖅᓯᒪᓂᐅᑉ 3 
ᐊᑖᒍᑦ ᐅᑉᐱᓇᖅᑐᖅ ᕌᐳᑦ ᔅᑖᓐᕗᕆ ᐊᑕᒋᐊᓐᖓᔪᔪᖅ ᓄᓇᕗᒻᒥ ᐃᒻᒥᒧᑦ 
ᖃᓂᒃᓴᓗᐊᕐᓂᕐᒧᑦ ᑲᒥᓴᓇᐅᓪᓗᓂ, ᐊᒻᒪᓗ ᑭᖑᓂᖓᒍᑦ ᓯᕗᓪᓕᖅᐹᖑᓪᓗᓂ 
ᐱᑦᓯᐊᕆᐊᖃᕐᓂᕐᒧᑦ ᑲᒥᓴᓇᐅᓕᔪᒋᓪᓗᓂ, ᐱᔪᓐᓇᑎᑦᑎᔪᖅ ᐱᖁᔭᕐᔪᖅ 
ᑲᔪᓯᑎᑕᐅᓯᒪᓕᖅᑎᓪᓗᒍ. 
 
 

ᑖᓐᓇ ᕿᒥᕐᕈᖁᔭᐅᓚᐅᖅᓯᒪᔪᖅ ᓄᓇᑦᓯᐊᕐᒥ ᐃᒻᒥᒧᑦ ᖃᓂᒃᓴᓗᐊᕐᓂᕐᒧᑦ ᐱᖁᔭᐅᔪᒥᑦ, 
ᑕᐃᒃᑯᐊ 1999-ᒥ ᐅᓂᒃᑲᓕᐊᒥᓂᐅᔪᓂᑦ ᐃᒻᒥᒧᑦ ᖃᓂᒃᓴᓗᐊᕐᓂᕐᒥᑦ ᕿᒥᕐᕈᔨᐅᔪᓄᑦ 
ᐊᒻᒪᓗ ᐱᖁᔭᐅᔪᓂᑦ ᐊᓯᖏᓐᓂ ᑲᓇᑕᒥ ᒐᕙᒪᖃᖅᕕᐅᔪᓂ ᐊᐅᓚᑦᑎᔾᔪᑎᐅᔪᓂᑦ 
ᐱᑦᑎᐊᕆᐊᖃᕐᓂᖏᓐᓂᑦ ᐱᓕᕆᓗᑎᒃ ᑲᓇᑕᐅᑉ ᐊᕕᑦᑐᖅᓯᒪᓂᖏᓐᓂ 
ᓂᕈᐊᖅᑕᐅᓯᒪᔪᓄᑦ. ᓄᓇᕗᒻᒥ ᒪᓕᒐᓕᐅᖅᕕᒃ, ᐱᓐᖑᖅᑎᑦᑎᓪᓗᓂ ᓇᒻᒥᓂᕆᔭᒥᓂᒃ 
ᐱᑦᓯᐊᕆᐊᖃᕐᓂᕐᒧᑦ ᐱᖁᔭᐅᔪᒥᑦ, ᐱᔪᒪᓐᓂᕐᒪᑕ ᑲᑎᑎᖅᑕᐅᓯᒪᔪᓂᑦ ᐃᓄᐃᑦ 
ᐅᑉᐱᕆᔭᑐᖃᖏᓐᓂᑦ ᐱᖃᑕᐅᑎᑦᑎᖁᔨᓪᓗᑎᒃ ᐃᓚᖃᕐᓗᑎᒃ ᓈᒻᒪᒋᔭᐅᓯᒪᔪᓂᑦ 
ᐱᑦᑎᐊᕆᐊᖃᕐᓂᕐᒧᑦ ᒪᓕᑦᑕᐅᓲᖑᔪᓂᑦ ᐊᓯᖏᓐᓄᑦ ᒐᕙᒪᖃᖅᕕᐅᔪᓄᑦ ᐱᔾᔪᑎᖃᖅᑐᓄᑦ 
ᓂᕈᐊᖅᑕᐅᓯᒪᔪᓂᑦ ᒪᓕᒐᓕᐅᖅᕕᓐᓄᑦ. 
 
 

ᒥᔅᑕ ᔅᑖᓐᕗᕆ ᐃᓗᓕᖅᑐᔪᓂᑦ ᐅᓂᒃᑳᓕᐅᓚᐅᖅᑐᖅ ᐊᑎᓕᒻᒥᑦ “ᐱᓕᖅᑯᓯᖃᖁᓪᓗᒋᑦ 
ᐱᑦᓯᐊᓂᕐᒥᑦ.” ᑐᕌᖅᑕᕆᓚᐅᖅᑕᖓ ᐋᖅᑭᒃᓯᓂᖅ ᓇᓗᓇᓐᖏᑎᐊᖅᑐᒥᑦ 
ᑐᑭᓯᓇᑦᑎᐊᖅᑐᒥᑦ ᐱᖁᔭᐅᔪᒥᑦ, ᐊᑭᑐᓗᐊᓐᖏᑦᑐᒥᑦ ᐊᒻᒪᓗ ᑲᑎᑎᑦᑎᓯᒪᓪᓗᓂ 
ᑐᓐᖓᕕᐅᖁᔭᐅᔪᓂᑦ ᐆᒪ ᖁᓛᓂ ᐅᖃᐅᓯᐅᓯᒪᔪᓂᑦ. ᑖᒃᑯᐊ ᐃᓗᓕᖅᑐᔪᑦ 
ᐅᓂᒃᑳᓕᐊᒥᓃᑦ ᐃᓗᓕᖃᓚᐅᕐᒥᔪᑦ ᓯᕗᓪᓕᐹᖅᓯᐅᑎᓂᑦ ᐊᔪᕆᑦᑕᐅᔪᓐᓇᖅᑐᒥᑦ 
ᐱᑦᓯᐊᕆᐊᖃᕐᓂᕐᒧᑦ ᐱᖁᔭᐅᔪᓐᓇᖅᑐᒥᑦ. ᐅᑯᐊ ᐅᓂᒃᑳᓕᐊᒥᓃᑦ ᑕᑯᔭᐅᔪᓐᓇᖅᑐᑦ 
ᐅᕙᓂ www.integritycom.nu.ca/content/culture-integrity 
 

 
 
ᐱᒋᐊᓐᖓᕐᓂᖓᓂ ᓇᓗᓇᐃᖅᑐᕈᑎᖏᓐᓂ ᐅᓂᒃᑳᓕᐊᒥᓂᐅᑉ, ᐅᑉᐱᓇᖅᑐᖅ ᕌᕗᑦ 
ᔅᑖᓐᕗᕆ ᐃᒪᐃᓕᓯᒪᒻᒪᑦ: 
 

http://www.integritycom.nu.ca/content/culture-integrity

“ᓄᑖᖑᔪᖅ ᑲᓇᑕᐅᑉ ᐊᕕᑦᑐᖅᓯᒪᓂᖓ ᐊᕐᕌᒍᓂᑦ 2000−ᒥ 
ᐱᒋᐊᓐᖓᕐᓂᓕᒻᒥᑦ ᐊᑐᓕᖅᑎᓪᓗᒋᑦ ᓵᓐᖓᑦᑎᒻᒪᑦ ᐃᓱᖃᓐᖏᑦᑐᓂᑦ 
ᑎᒍᔭᒃᓴᐅᔪᓂᑦ ᐃᓱᖃᓐᖏᑦᑐᓂᓪᓗ ᐱᒡᒐᓇᖅᑐᓂᑦ. ᓄᓇᕗᑦ ᑕᒪᒃᑭᐅᒻᒪᑦ 
ᐱᑐᖃᐅᓪᓗᓂ ᓄᑖᖑᓪᓗᓂᓗ − ᑲᓇᑕᒥ ᐱᑐᖃᐅᓂᖅᐹᖓ 
ᓄᓇᖅᑲᑎᒌᒃᕕᐅᔪᖅ ᓄᑖᖑᓂᖅᐹᖑᓪᓗᓂ ᒐᕙᒪᖃᖅᕕᖓ, ᓄᓇ 
ᐱᑐᖃᒻᒪᕆᐊᓗᓐᓂᑦ ᒪᓐᖑᖃᖅᑐᖅ, ᐊᐅᓚᔪᒻᒪᕆᐊᓗᒻᒥᑦ ᐅᓪᓗᒥᖃᖅᑐᓂ 
ᐊᒻᒪᓗ ᓱᒃᑲᓕᓪᓗᓂ ᐊᒡᒋᖅᑐᓂ ᓯᕗᓂᒃᓴᖓ. ᐱᔭᕆᐊᑐᐃᓐᓇᓲᖑᒻᒪᑦ 
ᐊᔾᔨᒌᓕᖅᑎᑕᐅᓯᒪᔪᓂᑦ ᒪᓕᑦᑕᐅᑎᑦᑎᒐᓱᐊᖅᑐᓂ ᓂᕈᐊᖅᑕᐅᓯᒪᔪᓄᑦ 
ᐃᑉᐱᒍᓱᒐᓱᒃᓯᓐᓈᑦ ᑭᒃᑯᓕᒫᑦ ᓯᕗᒧᑦ ᑕᑯᓐᓇᖑᐊᖅᑕᖏᓐᓂᑦ, 
ᐱᒍᒪᔭᖏᓐᓂᑦ, ᐅᑉᐱᕆᔭᖏᓐᓂᓪᓗ. ᑕᒪᓐᓇ ᓯᕗᓪᓕᐅᑎᑕᐅᔪᖅ 
ᓄᑖᖑᔪᒥ ᓄᓇᕗᑦ ᒪᓕᒐᓕᐅᖅᕕᖓᓂᑦ ᑎᓯᔪᒥᑦ ᑐᓐᖓᕕᓕᐅᕋᓱᐊᖅ− 
ᑎᓪᓗᒋᑦ ᓯᕗᓂᑦᑎᓐᓄᑦ. ᐃᒻᒥᒧᑦ ᖃᓂᒃᓴᓗᐊᕐᓂᕐᒧᑦ ᐱᖁᔭᐃᑦ ᓇᒥᕈᓘᔭᖅ 
ᓴᖅᑭᖅᑕᐅᖃᑦᑕᖅᓯᒪᒻᒪᑕ ᐊᐅᓚᔾᔭᐃᒋᐊᖅᑐᖃᕋᐃᒻᒪᑦ 
ᐱᓕᕆᐊᖃᕋᓱᐊᖅᑐᑎᒃ ᐱᑦᓯᐊᖏᓐᓂᐅᓯᒪᔪᓂᑦ ᓂᕈᐊᖅᑕᐅᓯᒪᔪᓄᑦ. 
ᑕᐃᒪᐃᑦᑐᓂᑦ ᐱᑦᓯᐊᖏᓐᓂᑯᓂᑦ ᐊᔾᔭᕋᒃᓴᖃᕋᑎᒃ, ᓄᓇᕗᒻᒥ 
ᒪᓕᒐᓕᐅᖅᑏᑦ ᓴᓗᒪᔪᒥᑦ ᐱᒋᐊᕐᓂᖃᕈᓐᓇᖅᓯᒪᕗᑦ ᐃᒻᒥᓂᒃ 
ᒪᓕᓐᓂᐊᖅᑕᒥᓂᑦ ᒪᓕᒐᓕᐅᖅᑐᑎᒃ ᒪᓕᒐᓕᐅᖅᑎᐅᖃᑦᑕᓂᐊᖅᑐᓄᓪᓗ 
ᒪᓕᑦᑕᐅᖃᑦᑕᓂᐊᖅᑐᓂᑦ ᖃᐅᔨᒪᔾᔪᑎᐅᓗᑎᒃ ᓂᕈᐊᖅᑕᐅᓯᒪᓪᓗᑎᒃ 
ᐱᓕᕆᔾᔪᔾᔨᒋᐊᖃᕐᓂᖏᑦ ᓴᓐᖏᓂᖅᓴᐅᖏᓐᓇᓂᐊᕐᒪᑕ ᐃᒻᒥᒧᑦ 
ᐱᒍᒪᔭᖏᓐᓂᑦ …”. 

 
 
ᑖᓐᓇ ᐊᔪᕆᑦᑕᐅᔪᓐᓇᖅᑐᖅ ᐱᑦᓯᐊᕆᐊᖃᕐᓂᕐᒧᑦ ᐱᖁᔭᖅ ᐃᓗᓕᖃᖅᑐᖅ 
ᑐᓐᖓᕕᒃᓴᐅᔪᓂᑦ ᐊᔪᕆᖅᓯᐅᔨᔾᔪᑎᐅᔪᓐᓇᖅᑐᓂᑦ ᐱᑦᓯᐊᕆᐊᖃᕐᓂᖏᓐᓄᑦ 
ᓂᕈᐊᖅᑕᐅᓯᒪᔪᑦ ᒪᓕᒐᓕᐅᖅᑎᐅᓪᓗᑎᒃ ᒪᓕᒐᓕᐅᖅᕕᒻᒥ ᐅᓪᓗᒥᒧᑦ, 
ᐱᖃᓯᐅᔾᔭᐅᓪᓗᑎᒃ ᒪᑐᐃᖓᑦᑎᐊᕐᓂᖅ, ᖃᐅᔨᒋᐊᖅᕕᖃᖃᑦᑕᕐᓂᖅ ᐊᒻᒪᓗ 
ᐸᓯᔭᒃᓴᒫᖑᔪᓐᓇᕐᓂᖅ. ᖃᑦᓰᓐᓇᐃᕋᖅᑎᖅᑐᓂ ᐋᖅᑭᒋᐊᖅᑕᐅᓯᒪᓪᓗᓂ, ᑖᓐᓇ 
ᐱᖁᔭᐅᔪᖅ ᓱᓕ ᒪᓕᑦᑕᐅᕗᖅ ᓂᕈᐊᖅᑕᐅᓯᒪᔪᓄᑦ ᒪᓕᒐᓕᐅᖅᑎᓄᑦ 
ᐱᓕᕆᑎᓪᓗᒋᑦ ᐱᓕᕆᐊᕆᒋᐊᓕᖏᓐᓂ ᓂᕈᐊᖅᑕᐅᓯᒪᓪᓗᑎᒃ. 
 
ᒥᔅᑐ ᔅᑖᓐᕗᕆ ᐃᓅᔪᓐᓃᔪᒻᒪᑦ ᕕᕝᕗᐊᕆ 2017-ᒥ ᐅᑭᐅᖃᓕᖅᑐᓂ 87-ᓂᑦ. 
ᒪᓕᒐᓕᐅᖅᕕᖓ ᓄᓇᕗᑦ ᐊᒻᒪᓗ ᓄᓇᕗᓕᒫᖅ ᐱᕚᓪᓕᕐᔪᐊᖅᓯᒪᒻᒪᑕ 
ᐊᖏᖅᓯᒪᑦᑎᐊᖅᑐᓂ ᐱᓕᕆᐊᕆᔪᔭᖏᓐᓂᑦ ᑕᐃᒫᓪᓗ ᐅᑯᐊ ᐅᓂᒃᑳᓕᐊᒥᓃᑦ 
ᐃᓕᑕᖅᓯᓯᒪᕗᑦ ᐊᖏᔪᕐᔪᐊᕌᓗᒻᒥᑦ ᑐᓂᕐᕈᑎᖃᖅᓯᒪᓂᕆᔭᖓᓂᑦ ᒐᕙᒪᒃᑯᑦ 
ᐊᐅᓚᓂᕆᔭᖓᓄᑦ ᓄᓇᕗᒻᒥ. 

ᐃᓘᓐᓇᖓ ᑐᑯᓐᓇᖑᐊᕐᓗᒍ 
 
ᑖᓐᓇ ᐱᑦᓯᐊᕆᐊᖃᕐᓂᕐᒧᑦ ᑲᒥᓴᓇ ᐃᒻᒥᒃᑰᖅᑐᓂ ᐱᓕᕆᔨᐅᒻᒪᑦ ᒪᓕᒐᓕᐅᖅᕕᖓᓄᑦ 
ᓄᓇᕗᑦ. ᑕᒪᓐᓇ ᑐᑭᖃᖅᑐᖅ ᐊᖑᑎᐅᔪᖅ ᐊᕐᓇᐅᔪᕐᓘᓐᓃᑦ ᓇᑭᓕᒫᖅ 
ᐊᔭᐅᖅᑕᐅᔪᓐᓇᖏᓐᓂᖃᖅᑐᖅ ᐊᒻᒪᓗ ᓯᓚᑖᓃᓐᖔᖅᑐᓄᑦ ᓴᖑᑎᑕᐅᒋᐊᕈᓐᓇᕋᓂ 
ᐱᓕᕆᐊᒃᓴᖏᓐᓂᑦ ᐱᓕᕆᐊᖃᖅᑎᓪᓗᒍ. ᑖᓐᓇ ᐱᑦᓯᐊᕆᐊᖃᕐᓂᕐᒧᑦ ᑲᒥᓴᓇ 
ᑭᐅᔭᕆᐊᖃᖅᕕᖃᖅᑐᖅ ᒪᓕᖓᓕᐅᖅᕕᓕᒫᖑᔪᒧᑦ ᐊᒻᒪᓗ ᓄᓇᕗᒻᒥᐅᑕᓕᒫᓄᑦ. 
ᐃᓚᖏᑦ ᒐᕙᒪᖃᖅᕕᐅᔪᑦ ᑕᐃᓯᓲᖑᔪᑦ ᑕᐃᒫᒃ ᐃᖅᑲᓇᐃᔮᓕᓐᓂᑦ ᐃᒻᒥᒧᑦ 
ᖃᓂᒃᓴᓗᐊᕐᓂᕐᒧᑦ ᑲᒥᓴᓇ, ᐊᓯᖏᑦ ᑕᐃᓯᓪᓗᑎᒃ ᓱᓕᑦᑎᐊᕆᐊᖃᕐᓂᕐᒧᑦ ᑲᒥᓴᓇ. 
ᑲᓇᑕᒥ ᐊᕕᑦᑐᖅᓯᒪᓂᓕᒫᖏᑦ ᐊᕕᑦᑐᖅᓯᒪᓂᕋᓛᖏᓪᓗ, ᐊᒻᒪᓗ ᑲᓇᑕᐅᑉ 
ᑲᑎᒪᕐᔪᐊᖅᕕᖓ ᑲᓇᑕᐅᓪᓗ ᐃᑦᑐᐃᑦ ᑲᑎᒪᕕᕐᔪᐊᖓ ᐱᓕᕆᔨᖃᐅᖅᑐᑦ 
ᐊᔾᔨᐸᓗᖏᓐᓂᑦ ᐱᓕᕆᐊᒃᓴᖃᖅᑎᑕᐅᔪᓂᑦ ᓄᓇᕗᒻᒥ ᐱᑦᓯᐊᕆᐊᖃᕐᓂᕐᒧᑦ ᑲᒥᓴᓇᐅᑉ 
ᐱᓕᕆᐊᕆᓲᖏᑕ. ᐅᕙᓂ ᐅᓂᒃᑳᓂ ᓇᓗᓇᐃᖅᑐᓂᖅᓴᕆᓂᐊᖅᑕᕋ, 
ᐱᓕᕆᐊᒃᓴᓪᓗᐊᑕᖏᑦ ᐱᑦᓯᐊᕆᐊᖃᕐᓂᕐᒧᑦ ᑲᒥᓴᓇᐅᑉ ᑕᒪᒃᑯᐊᖑᒻᒪᑕ 
ᐃᑲᔪᕆᐊᖃᖅᑐᓂ ᓂᕈᐊᖅᑕᐅᓯᒪᔪᓂᑦ ᒪᓕᒐᓕᐅᖅᑎᐅᖃᑕᐅᔪᓂᑦ ᒪᓕᒐᓕᐅᖅᕕᒻᒥ 
ᐱᓕᕆᓂᕆᔭᖏᑦ ᑐᓐᖓᕕᖃᕆᐊᖃᕐᓂᖏᓐᓂᑦ ᐃᔨᕋᖅᑐᐊᖃᓐᖏᓪᓗᑎᒃ 
ᓱᓕᑦᑎᐊᕐᓗᑎᓪᓗ, ᒪᓕᓪᓗᑎᒃ ᑎᑎᕋᖅᓯᒪᓂᕆᔭᖏᓐᓂᑦ ᐱᑦᓯᐊᕆᐊᖃᕐᓂᕐᒧᑦ 
ᐱᖁᔭᐅᔫᑉ. 
 
ᐱᔨᑦᑎᕋᖅᓯᒪᓕᖅᑐᖓ ᐱᑦᓯᐊᕆᐊᖃᕐᓂᕐᒧᑦ ᑲᒥᓴᓇᐅᓪᓗᖓ ᒪᓕᒐᓕᐅᖅᕕᖓᓄᑦ 
ᓄᓇᕗᑦ ᐊᒃᑑᕝᕙ 2018-ᒥ − 2023-ᒧᑦ. ᑖᓐᓇ ᐃᓗᓕᖃᖅᑐᖅ ᑭᖑᓪᓕᖅᐹᖏᓐᓂᑦ 
ᐊᕐᕌᒎᓐᓂᑦ ᒪᕐᕉᓐᓂᑦ ᑕᓪᓕᒪᒋᔭᖓᑦ ᒪᓕᒐᓕᐅᖅᕕᑦ ᐊᒻᒪᓗ ᐊᕝᕙᖓ ᓯᕗᓪᓕᖅ 6-
ᒋᔭᖓᑕ ᒪᓕᒐᓕᐅᖅᕕᒃ ᐊᑕᑎᓪᓗᒋᑦ. ᐊᒃᑑᕝᕙ 2023-ᒥ ᐊᐱᕆᔭᐅᔪᒐᒪ 
ᐊᑕᒃᑲᓐᓂᕈᓐᓇᕐᒪᖔᕐᒪ ᑕᓪᓕᒪᒃᑲᓂᕐᓄᑦ ᐊᕐᕌᒍᓄᑦ, ᐊᒻᒪᓗ ᐊᖏᔪᓪᓗᖓ. ᑖᓐᓇ 
ᐱᑦᓯᐊᕆᐊᖃᕐᓂᕐᒧᑦ ᐱᖁᔭᐅᔪᖅ ᑎᑎᕋᖅᓯᒪᓂᖃᕐᒪᑦ ᑖᓐᓇ ᐱᑦᓯᐊᕆᐊᖃᕐᓂᕐᒧᑦ 
ᑲᒥᓴᓇ ᐊᕐᕌᒍᑕᒫᖅᓯᐅᑎᓂᒃ ᐅᓂᒃᑳᓕᐅᖃᑦᑕᕆᐊᖃᕐᒪᑦ ᒪᓕᒐᓕᐅᖅᕕᒻᒧᑦ ᑕᐃᒫᓪᓗ 
ᐅᑯᐊ ᐅᓂᒃᑲᓕᐊᕆᕙᒃᑲ ᐱᒋᐊᖅᓯᒪᔪᑦ ᐄᐳᕈ 2025-ᒥᑦ ᑕᐃᑯᖓ ᒫᑦᓯ 2026-ᒧᑦ. 
 
ᐱᑦᓯᐊᕆᐊᖃᕐᓂᖅ ᑐᓐᖓᕕᒋᔭᐅᒻᒪᑦ ᖃᓄᐃᑦᑐᑐᐃᓐᓇᕐᓄᑦ ᐃᓱᒪᖅᓱᓂᒃᑯᑦ 
ᓂᕈᐊᕈᓐᓇᓂᕐᒥᑦ ᐃᓅᓯᖃᖅᑐᓄᑦ ᐊᒻᒪᓗ ᐃᓱᒪᒃᓱᓂᒃᑯᑦ ᐅᑉᐱᕆᔭᐅᔪᓄᑦ ᑕᐃᒫᓪᓗ 
ᑎᒥᐅᔪᑦ ᐋᖅᑭᐅᒪᑎᑕᐅᔪᓐᓇᓐᖏᓚᑦ ᑖᒃᑯᐊ ᑐᓐᖓᕖᑦ ᐱᑕᖃᕐᓂᖏᑉᐸᑕ. 
ᐱᓕᕆᒐᓱᓐᓂᖅ ᐱᑦᓯᐊᕐᓗᓂ ᐊᖏᓂᖅᓴᒥᑦ ᑐᑭᖃᕐᒪᑦ ᐱᓕᕆᓂᑐᐃᓐᓇᕐᒥᑦ ᒪᓕᒐᐃᑦ 
ᒪᓕᓪᓗᒋᑦ. ᑐᑭᖃᖅᑐᖅ ᐱᓕᕆᓂᐅᔪᒥᑦ ᒪᓕᓪᓗᒋᑦ ᑕᑎᒋᔭᐅᔪᒪᓯᒪᓂᖏᑦ 
ᓂᕈᐊᖅᑕᐅᓯᒪᔪᑦ ᒪᓕᒐᓕᐅᖅᑏᑦ ᑕᐃᒫᓪᓗ ᐱᓕᕆᓂᐊᕐᒪᑕ ᐱᕚᓪᓕᖅᑎᒐᓱᐊᕐᓗᒋᑦ 
ᐃᓅᖃᑎᓕᒫᕆᔭᖏᑦ ᐃᓱᒪᒋᓐᖏᓪᓗᒋᑦ ᐃᓛᒃᑯᑦ ᐱᔪᒪᓂᕆᔭᖏᑦ. ᑕᒪᓐᓇ ᑭᒃᑯᓕᒫᓂᑦ 

ᐱᑦᑎᐊᕈᔾᔨᓂᖅ ᓯᕗᓪᓕᐅᑎᑕᐅᖏᓐᓇᕆᐊᖃᕐᒪᑦ ᐃᒻᒥᒧᑦ ᖃᑭᕚᓪᓕᕋᓱᐊᕐᓂᕐᒥᑦ ᐊᒻᒪᓗ 
ᑕᒪᓐᓇ ᒪᓕᑦᑕᐅᖏᓐᓇᕐᓗᓂ ᑕᑯᓐᓈᖅᑎᓪᓗᒋᑦ ᑕᑯᓐᓈᖅᑎᓐᓇᒋᓪᓗ ᑭᒃᑯᓕᒫᑦ. 
 
ᐅᓪᓗᒥ ᐱᕙᓪᓕᐊᔪᒃᑯᑦ ᓴᖅᑭᔮᖅᑎᓪᓗᒋᑦ ᐃᒻᒥᓂᒃ ᖃᑭᑎᒐᓱᐊᖅᑐᑦ, ᐃᒻᒥᓄᐃᓐᓇᖅ 
ᐱᓕᕆᒐᓱᑦᑐᑦ ᐊᒻᒪᓗ ᐱᓕᕆᔪᑦ ᐃᒻᒥᒧᑦ ᖃᓂᒃᓴᓗᐊᖅᑐᑎᒃ ᐊᓯᖏᓐᓂ 
ᒐᕙᒪᖃᖅᕕᕐᔪᐊᖑᔪᓂ, ᑯᒃᓴᓱᐊᓕᖅᑎᑎᓪᓗᑎᒃ ᓄᖑᑎᖅᑕᐅᓂᖓᓂᑦ ᐃᓱᒪᖅᓱᓂᒃᑯᑦ 
ᑎᒥᐅᔪᓂᑦ, ᑐᐊᕕᕐᓇᖅᓯᓂᖅᓴᐅᕗᖅ ᑕᒪᒃᑯᐊ ᓂᕈᐊᖅᑕᐅᓯᒪᔪᑦ ᒐᕙᒪᑦᑎᓐᓂ 
ᐱᓕᕆᒋᐊᖅᐸᑕ ᐃᔨᕋᖅᑐᖏᑦᑎᐊᕐᓗᑎᒃ ᐱᑦᓯᐊᕋᓱᕖᓐᖓᕐᓗᑎᒃ ᐊᔾᔨᖃᕋᓱᓪᓗᑎᒃ 
ᑕᐃᒪᐃᓐᓂᐊᖅᑐᒋᔭᐅᓪᓗᑎᒃ ᐅᑉᐱᓇᕐᓗᑎᒃ ᓄᓇᕗᒻᒥᐅᑕᕐᓄᑦ 
ᑭᒡᒐᑐᐃᔨᕈᖅᑎᑕᐅᓯᒪᒻᒪᑕ. 
 
ᐋᖅᑭᑎᖅᑕᐅᓯᒪᓂᖓ ᐱᑦᓯᐊᕆᐊᖃᕐᓂᐅᑉ ᒐᕙᒪᒃᑯᑦ ᑎᒥᖁᑎᖏᓐᓂ ᐱᑕᖃᕆᐊᖃᖅ− 
ᑎᑎᒻᒪᑦ ᐃᔨᕋᖅᑐᖏᓐᓂᐅᔪᒥᑦ ᐸᓯᔭᒃᓴᒫᖑᔪᓐᓇᓂᕐᒥᓪᓗ. ᑐᑭᓯᓇᑦᑎᐊᕐᓗᑎᒃ 
ᐋᖅᑭᑎᖅᑕᐅᓯᒪᒋᐊᓖᑦ ᖃᐅᔨᒪᒐᓱᐊᕈᑎᐅᓗᑎᒃ ᐱᑦᓯᐊᓂᒃᑯᑦ ᐱᓕᕆᔪᖃᕋᓗᐊᕐᒪᖔᖅ, 
ᐱᔪᓐᓇᕐᓂᖃᕐᓗᑎᒃ ᑕᖅᑲᐅᖓ ᓴᖅᑭᖅᓯᔪᓐᓇᓂᕐᒥᑦ ᐃᓂᖅᑎᕆᒋᐊᕈᓐᓇᓂᕐᒥᓪᓗ 
ᒪᓕᑦᑕᐅᓐᖏᒐᐃᑉᐸᑕ ᐱᑦᓯᐊᓂᒃᑯᑦ ᒪᓕᑦᑕᐅᔭᕆᐊᓖᑦ. ᓄᓇᕗᒻᒥ ᐱᑦᓯᐊᕆᐊᖃᕐᓂᕐᒧᑦ 
ᐱᖁᔭᕐᔪᐊᖓ ᐊᖅᑯᑎᓪᓚᕆᑐᐊᖑᕗᖅ ᒪᓕᑦᑕᐅᔭᕆᐊᓕᓐᓂᑦ ᒪᓕᑦᑎᑦᑎᔾᔪᑎᐅᓪᓗᓂ. 
ᐋᖅᑭᑎᖅᑕᐅᓯᒪᓂᖓ ᐱᑦᑕᐃᓕᔾᔪᑎᓗᐊᑐᐃᓐᓇᐅᔪᖅ ᓱᒋᐊᖅᓯᔾᔪᑎᐅᓗᐊᕋᓂ, 
ᑭᓯᐊᓂᓕ ᑕᐃᒪᐃᒃᑲᓗᐊᖅᑎᓪᓗᒍᓗ ᓴᓐᖏᔪᑲᓪᓚᓐᓂᑦ ᐃᓂᖅᑎᕆᔾᔪᑎᖃᖅᑐᖅ 
ᑎᑎᕋᖅᓯᒪᓂᕆᔭᖏᑦ ᐱᖁᔭᕐᔪᐊᖑᔫᑉ ᒪᓕᑦᑕᐅᖏᑦᑐᒥᓂᐅᑎᓪᓗᒋᑦ.  

ᒪᓕᒋᐊᖃᓪᓚᕆᑦᑕᖏᑦ ᒪᓕᒐᓕᐅᖅᑏᑦ ᐊᑖᒍᑦ ᐱᑦᓯᐊᕆᐊᖃᕐᓂᕐᒧᑦ ᐱᖁᔭᐅᑉ 

 
ᒪᓕᒋᐊᖃᓪᓚᕆᑦᑕᖏᑦ ᓂᕈᐊᖅᑕᐅᓯᒪᔪᑦ ᒪᓕᒐᓕᐅᖅᑏᑦ ᑎᑎᕋᖅᑕᐅᓯᒪᔪᑦ 
ᐱᑦᓯᐊᕆᐊᖃᕐᓂᕐᒧᑦ ᐱᖁᔭᐅᔪᒥ ᒪᕐᕉᓐᓄᑦ ᐊᔾᔨᒌᓐᖏᑑᓐᓄᑦ ᐃᓕᔭᐅᔪᓐᓇᖅᐳᑦ: 
 

1. ᐱᓕᕇᓐᓇᕆᐊᖃᕐᓂᖅ ᐃᒻᒥᒧᑦ ᖃᓂᒃᓴᓗᐊᖅᑕᐃᓕᓂᕐᒥᑦ ᑲᔪᓰᓐᓇᖅᑐᓂᑦ 
ᐱᓕᕆᓂᓕᒫᕆᔭᖏᓐᓂ ᓂᕈᐊᖅᑕᐅᓯᒪᓪᓗᓂ ᒪᓕᒐᓕᐅᖅᑎᐅᓪᓗᓂ ᑕᐃᒫᓪᓗ 
ᐋᖅᑭᑎᖅᓯᒪᓗᒋᑦ ᓇᒻᒥᓂᖅ ᐱᓕᕆᐊᒃᓴᖏᑦ ᓇᒻᒥᓂᖃᐅᑎᖏᑕᓗ 
ᐱᓕᕆᐊᕆᔭᖏᓐᓂᑦ, ᐃᒻᒥᒧᑦ ᖃᓂᒃᓴᓗᐊᖅᓴᓂᕐᒥᑦ ᓴᖅᑭᖅᑐᖃᖅᑕᐃ− 
ᓕᑎᑦᑎᓗᑎᒃ; 
  

2. ᓴᖅᑭᐊᑎᕆᖃᑦᑕᕐᓗᑎᒃ ᑕᑕᑎᕆᐊᓕᑦᑎᒍᑦ ᑭᒃᑯᓕᒫᓄᑦ ᓴᖅᑭᖅᓯᓂᕐᒧᑦ 
ᓇᓗᓇᐃᖅᓯᔾᔪᑎᑎᒍᑦ ᐊᕐᕌᒍᑕᒫᑦ ᑕᐃᒫᒃ ᑭᒃᑯᑐᐃᓐᓇᐃᑦ ᖃᐅᔨᒪᑦᑎᐊᖃᑦᑕ− 
ᓂᐊᕐᒪᑕ ᒪᓕᒐᓕᐅᖅᑎᐅᑉ ᓇᒻᒥᓂᖃᐅᑎᖏᓐᓂᑦ ᐊᒻᒪᓗ ᓇᒻᒥᓂᖃᐅᑎᖏᓐᓂᑦ 
ᐃᓚᒋᔭᖏᑕ. ᑕᐃᒪᓕ ᑮᓇᐅᔭᖅᑎᒍᑦ ᖃᓄᐃᓐᓂᖓ, ᓇᒻᒥᓂᖃᐅᑎᖃᕐᓂ− 
ᖓᓘᓐᓃᑦ ᐊᓯᖏᓐᓂᓘᓐᓃᑦ ᐱᓕᕆᐊᖃᕐᓂᖓ ᐊᓯᕈᖅᐸᑦ ᐊᕐᕌᒎᑉ ᐃᓗᐊᓂ, 
ᒪᓕᒐᓕᐅᖅᑏᑦ ᑕᒪᑐᒥᖓ ᐅᓂᒃᑳᖃᕆᐊᖃᖅᑎᑕᐅᔪᑦ ᑕᑕᑎᕆᐊᓕᒃᑯᑦ 
ᑕᑕᑎᖅᓯᒪᔭᖏᓐᓄᑦ ᐅᐃᒍᒋᔭᐅᓗᓂ ᐅᖃᐅᓯᒃᓴᖃᖅᕕᖓᓂ ᑎᑎᕋᖅᓯᒪᓗᓂᑦ. 
 

ᖄᖓᒍᒃᑲᓐᓂᖅ ᑖᒃᑯᐊ ᐆᒪ ᖁᓛᓂ ᒪᓕᒋᐊᖃᓪᓚᕆᑦᑕᖏᓐᓄᑦ ᓇᓗᓇᐃᖅᓯᒪᔪᓄᑦ, 
ᐱᑕᖃᕐᒥᔪᖅ ᐊᒥᓱᑲᓪᓚᐅᔪᓂᑦ ᓇᓗᓇᐃᖅᑐᖅᑕᐅᓯᒪᔪᓂᑦ ᒪᓕᑦᑕᐅᒋᐊᖃᖅᑐᓂᑦ 
ᐱᑦᓯᐊᕆᐊᖃᕐᓂᕐᒧᑦ ᐱᖁᔭᐅᔪᒥ ᑎᑎᕋᖅᓯᒪᔪᓂᑦ. ᑖᒃᑯᐊ ᐅᑯᓂᖓ ᐃᓚᖃᖅᐳᑦ: 
 

• ᑎᒍᓯᑦᑕᐃᓕᓗᑎᒃ ᑐᓂᕐᕈᑎᐅᒐᓱᐊᖅᑐᒥᑦ ᐱᕚᓪᓕᑎᑦᑎᒍᑎᐅᒐᓱᐊᖅᑐᒥᓪᓘᓐᓃᑦ 
ᐊᑦᑐᐊᓂᖃᖅᑐᒥᑦ ᐅᕝᕙᓘᓐᓃᑦ ᐊᒃᑐᖅᓯᔪᓐᓇᖅᑐᒥᑦ ᒪᓕᒐᓕᐅᖅᑎᐅᑉ 
ᐱᓕᕆᓂᕆᔭᖏᓐᓂᑦ ᒪᓕᒐᓕᐅᖅᑎᐅᓪᓗᓂ; 
 

• ᐊᑐᕐᓂᓪᓗᒋᐊᖃᓐᖏᓐᓂᖅ ᑲᓐᖑᓇᖅᑐᓂᑦ ᑐᑭᓯᒃᑲᓐᓂᕈᑎᒃᓴᕐᓂᑦ ᒪᓕᒐᓕᐅᖅ− 
ᑎᐅᑉ ᐱᔭᒥᓂᖏᓐᓂᑦ ᓂᕈᐊᖅᑕᐅᓯᒪᓪᓗᓂ ᒪᓕᒐᓕᐅᖅᑎᐅᓪᓗᓂ, ᑕᖅᑲᐅᖓᓗ 
ᑭᒃᑯᑐᐃᓐᓇᕐᓄᑦ ᑐᓴᐅᒪᔭᐅᓐᖏᑦᑐᓂᑦ; 
 

• ᐊᑐᖃᑦᑕᖏᓪᓗᑎᒃ ᐃᓂᒋᔭᖏᓐᓂᑦ ᓂᕈᐊᖅᑕᐅᓯᒪᓪᓗᑎᒃ ᒪᓕᒐᓕᐅᖅᑎᐅᓪᓗᑎᒃ 
ᐊᔭᐅᕆᔾᔪᑎᖃᕐᓗᑎᒃ ᐃᓂᒋᔭᒥᓂᒃ ᐊᓯᔾᔩᒐᓱᐊᕐᓗᑎᒃ ᐋᖅᑭᑦᑕᒥᓂᐅᔪᓂᑦ 
ᐊᓯᖏᓐᓄᑦ ᑎᒥᐅᔪᓄᑦ, ᑲᑎᒪᔨᐅᔪᓄᑦ, ᕿᒥᕐᕈᔨᐅᔪᓄᑦ ᐊᒻᒪᓗ ᐊᓯᖏᓐᓄᑦ 
ᑭᒃᑯᑐᐃᓐᓇᕐᓄᑦ; 

• ᐱᖃᑕᐅᖃᑦᑕᖏᓪᓗᓂ ᐊᑭᓕᖅᓱᖅᑕᐅᔪᓄᑦ ᐊᔭᐅᕆᔨᐅᔪᓄᑦ ᓯᕗᒧᐊᖅᑎᑦᑎᒐ− 

ᓱᓪᓗᑎᒃ ᐱᔪᒪᔭᖏᓐᓂᑦ ᐊᓯᖏᑕ ᑎᒥᐅᔪᑦ ᐅᕝᕙᓘᓐᓃᑦ ᑭᒃᑯᑐᐃᓐᓇᐅᔪᑦ. 
 

ᒥᓂᔅᑕᐃᑦ ᐅᕝᕙᓘᓐᓃᑦ ᑲᑎᒪᔨᐅᖃᑕᐅᔪᑦ ᐊᐅᓚᑦᑎᔩᑦ ᑲᑎᒪᔨᖏᓐᓂ 
ᓱᑲᖓᓂᖅᓴᐅᔪᓂᑦ ᒪᓕᒋᐊᖃᖅᑕᖃᖅᑐᑦ ᐊᔪᖅᑎᑦᑎᔪᓂᑦ ᐊᓯᐊᓂ ᐃᖅᑲᓇᐃᔮᖃᕐᓂᕐᒥᑦ 
ᐅᕝᕙᓘᓐᓃᑦ ᐱᓕᕆᐊᖃᕐᓂᕐᒥᑦ, ᐱᖃᑕᐅᓂᕐᒥᑦ ᐊᐅᓚᔪᓂ ᓇᒻᒥᓂᖃᐅᑎᓂ 
ᐅᕝᕙᓘᓐᓃᑦ ᓇᒻᒥᓂᖃᕐᓂᕐᒥᑦ ᑮᓇᐅᔭᓂᑦ ᐱᕈᖅᑎᒐᓱᐊᖅᑕᖏᓐᓂᑦ 
ᐃᓕᐅᖅᑲᐃᖃᑕᐅᓯᒪᓂᕐᒥᑦ ᐅᕝᕙᓘᓐᓃᑦ ᑲᑎᒪᔨᐅᖃᑕᐅᓂᕐᒥᑦ ᑕᐃᒪᐃᑦᑐᓄᑦ 
ᑮᓇᐅᔭᓕᐅᕋᓱᐊᖅᑐᓄᑦ. ᒥᓂᔅᑕᐅᔪᖅ ᐊᐅᓚᔪᒥᑦ ᓇᒻᒥᓂᖃᐅᑎᖃᖅᐸᑦ, ᐅᕝᕙᓘᓐᓃᑦ 
ᑮᓇᐅᔭᓂᑦ ᐃᓕᓯᓯᒪᓂᖃᖅᐸᑦ ᐱᕈᖅᑎᒐᓱᐊᖅᑕᖏᓐᓂᑦ, ᑕᐃᒃᑯᐊ 
ᓇᒻᒥᓂᖃᖃᑕᐅᔾᔪᑎᖏᑦ ᓂᐅᕕᐊᖑᑎᑕᐅᔭᕆᐊᓖᑦ ᐅᕝᕙᓘᓐᓃᑦ ᐃᓕᔭᐅᓗᑎᒃ 
ᑕᑯᔪᓐᓇᓐᖏᑕᖏᓐᓄᑦ ᐊᓯᐊᓄᑦ ᑲᒪᒋᔭᐅᑎᑕᐅᓗᑎᒃ. ᒥᓂᔅᑕᐅᔪᖅ 
ᐱᖃᑕᐅᓂᖃᕆᐊᖃᓐᖏᑦᑐᖅ ᖃᐅᔨᒪᓂᖃᕆᐊᖃᕋᓂᓗ ᑲᔪᓰᓐᓇᖅᑐᒥᑦ 
ᓇᒻᒥᓂᖃᐅᑎᒋᔭᖓᓂᑦ ᐅᕝᕙᓘᓐᓃᑦ ᑮᓇᐅᔭᐃᖃᑕᐅᕕᒋᓯᒪᔭᖓᓂᑦ ᐱᕈᖅᑎᑦᑎᒐ− 
ᓱᐊᖅᑐᑎᒃ, ᑕᒪᒃᑯᐊ ᐊᐅᓚᑕᐅᒋᐊᖃᕐᒪᑕ ᐃᒻᒥᒃᑰᖅᑐᒧᑦ ᓯᓚᑖᓂᒥᐅᑕᐅᔪᒧᑦ. ᐊᑎᖓ 
ᐊᒻᒪᓗ ᑭᓱᓕᕆᔨᐅᓂᖓ ᓇᒻᒥᓂᖃᐅᑎᖓᑕ ᐊᓯᐊᓄᑦ ᑎᒍᒥᐊᖅᑕᐅᔪᖅ 
ᑕᑯᒋᐊᖃᖅᕕᒋᓐᖏᑕᖓᓄᑦ, ᓴᖅᑭᖅᑕᐅᒋᐊᖃᖅᑐᖅ ᑕᖅᑲᐅᖓ ᑭᒃᑯᓕᒫᓄᑦ. 
 

ᒪᓕᒐᓕᐅᖅᑏᑦᑕᐅᖅ ᒪᓕᒋᐊᖃᓪᓚᕆᒻᒥᔪᑦ ᓇᓗᓇᐃᖅᑕᐅᓯᒪᔪᓂᑦ ᑐᓐᖓᕕᐅᔪᓂᑦ 
ᑎᑎᕋᖅᑕᐅᓯᒪᔪᓂᑦ ᐱᑦᓯᐊᕆᐊᖃᕐᓂᕐᒧᑦ ᐱᖁᔭᐅᔪᒥ. ᑖᒃᑯᐊ ᓴᖅᑭᔮᖅᐳᑦ ᐅᐃᒍᖓᓂ 1 
ᐅᕙᓂ ᐅᓂᒃᑳᓂ.  
 

ᖄᖓᒍᒃᑲᓐᓂᖅ ᒪᓕᒋᐊᓕᖏᑕ ᐊᑖᓃᑦᑐᑦ ᐱᑦᓯᐊᕆᐊᖃᕐᓂᕐᒧᑦ ᐱᖁᔭᐅᔪᒥ, 
ᒪᓕᒐᓕᐅᖅᑏᑦᑕᐅᖅ ᐊᑐᓕᖅᑎᑦᑎᓯᒪᒻᒥᒻᒪᑕ ᐱᓕᕆᑦᑎᐊᕆᐊᖃᕐᓂᕐᒧᑦ 
ᒪᓕᑦᑕᐅᒋᐊᓕᓐᓂᑦ ᓇᓗᓇᐃᖅᑐᐃᕕᐅᓯᒪᔪᓂᑦ ᖃᓄᖅ ᐱᑦᓯᐊᓂᒃᑯᑦ ᓱᓕᑦᑎᐊᓂᒃᑯᑦ 
ᐱᓕᕆᒋᐊᖃᕐᒪᖔᑕ. ᒪᓕᒐᓕᐅᖅᕕᐅᑉ ᐊᒻᒪᓗ ᐊᐅᓚᑦᑎᔩᑦ ᑲᑎᒪᔨᖏᑕ ᐱᖁᔭᕐᔪᐊᖓ, 
ᐱᓗᐊᖅᑐᒥᑦ ᐃᓗᓕᖏᓐᓂ ᓈᓴᐅᑎᓕᓐᓂ 18(1) ᐊᒻᒪᓗ ᓇᓴᐅᑎᓕᒃ 11, 
ᓇᓗᓇᐃᖅᓯᓯᒪᒻᒪᑦ ᑖᓐᓇ ᒪᓕᒐᓕᐅᖅᕕᒃ ᐃᓂᖅᑎᕆᔪᓐᓇᕐᒪᑦ ᒪᓕᒐᓕᐅᖅᑎᓂᑦ, 
ᐊᒻᒪᓗ ᐱᔪᓐᓇᐅᑎᖃᖅᑐᓂ ᐱᑦᑎᐊᖏᑦᑐᒥᓂᐅᓂᕋᐃᓗᓂ ᑐᓴᖅᑕᐅᑎᑦᑎᔾᔪᓐᓇᕐᒪᑦ, 
ᓄᖅᑲᖓᑲᐃᓐᓇᑎᑦᑎᔪᓐᓇᖅᑐᓂ ᐊᒻᒪᓗ ᐲᖅᑕᐅᑎᑦᑎᔪᓐᓇᖅᑐᓂ ᒪᓕᒐᓕᐅᖅᑎᓂᑦ. 
ᒪᓕᒐᓕᐅᖅᕕᑦ ᐊᑐᖃᑦᑕᖅᓯᒪᔪᖅ ᑖᒃᓱᒥᖓ ᐱᔪᓐᓇᐅᑎᒥᓂᒃ ᐊᕐᕌᒍᓂ ᐊᓂᒍᖅᓯᒪᔪᓂ. 
ᖃᓄᐃᓕᐅᕐᓂᐅᔪᓄᑦ ᐱᑯᑦᑐᓐᓂᐅᔪᓄᓪᓗ ᐃᓗᐊᓃᓐᖏᑦᑐᓄᑦ ᐱᑦᓯᐊᕆᐊᖃᕐᓂᕐᒧᑦ 
ᐱᖁᔭᐅᔪᒥᑦ, ᒪᓕᒐᓕᐅᖅᕕᒃ ᐱᔪᓐᓇᐅᑎᖃᕐᒥᔪᖅ ᑲᒪᔪᓐᓇᖅᑐᓂ ᑕᐃᒪᐃᑦᑐᓂᑦ. 
ᐱᑦᓯᐊᕆᐊᖃᕐᓂᕐᒧᑦ ᑲᒥᓴᓇ ᐱᖁᔭᖅᑎᒍᑦ ᓴᓐᖏᓂᖃᓐᖏᑦᑐᖅ ᖃᐅᔨᒪᒐᓱᒋᐊᖃᕐᓂᕐᒥᑦ 
ᐅᕝᕙᓘᓐᓃᑦ ᐱᖁᔭᕐᒥᑦ ᒪᓕᑦᑕᐅᑎᑦᑎᒋᐊᕐᓂᕐᒥᑦ ᒪᓕᒐᓕᐅᖅᑏᑦ 
ᐱᑦᓯᐊᕆᐊᖃᕐᓂᕆᔭᖏᓐᓂᑦ ᐱᓕᕆᓗᑎᒃ. 
 

ᐃᓘᓐᓇᖏᑦ ᑖᒃᑯᐊ ᒪᓕᑦᑕᐅᒋᐊᖃᓪᓚᕆᑦᑐᑦ ᐃᓕᔭᐅᓯᒪᕗᑦ ᐋᖅᑭᐅᒪᑎᑦᑎᓂᐊᕐᒪᑕ 
ᑭᒃᑯᓕᒫᓄᑦ ᐅᑉᐱᕆᔭᐅᖏᓐᓇᖁᓪᓗᒋᑦ ᓂᕈᐊᖅᑕᐅᓯᒪᔪᑦ ᒪᓕᒐᓕᐅᖅᑏᑦ 
ᓯᕗᓪᓕᖅᐹᖑᑎᑦᑎᓗᑎᒃ ᑕᐃᒫᓪᓗ ᓵᓐᖓᑦᑎᒐᓱᓪᓗᑎᒃ ᐱᓕᕆᓗᑎᒃ ᑭᒃᑯᓕᒫᑦ 
ᐱᔾᔪᑎᒐᓱᑐᐃᓐᓇᕐᓗᒋᑦ ᐊᒻᒪᓗ ᓄᓇᕗᓕᒫᖅ. 



_________________________________________________________________________________ 

9 

ᐊᕐᕌᒍᑕᒫᖅᓯᐅᑎᑦ ᐅᓂᒃᑳᓕᐊᒥᓃᑦ ᐄᐳᕈ 2025 – ᒫᑦᓯ 2026 

ᐊᓪᓚᕝᕕᖓ ᐱᑦᓯᐊᕆᐊᖃᕐᓂᕐᒧᑦ ᑲᒥᓴᓇᐅᑉ 

 
ᑖᓐᓇ ᐱᑦᓯᐊᕆᐊᖃᕐᓂᕐᒧᑦ ᑲᒥᓴᓇ ᑎᒃᑯᐊᖅᑕᐅᓲᖑᔪᖅ ᑲᒥᓴᓇᖓᓄᑦ ᓄᓇᕗᑦ 
ᒪᓕᑦᑐᓂ ᐊᑐᓕᖁᔭᓕᐊᒥᓂᐅᔪᒥᑦ ᒪᓕᒐᓕᐅᖅᕕᒻᒥ. ᑎᒃᑯᐊᖅᑕᐅᔪᔪᖓ ᐊᒃᑑᕝᕙ 23, 
2018-ᒥ ᐊᑕᓂᐊᕐᓗᖓ ᑕᓪᓕᒪᓄᑦ ᐊᕐᕌᒍᓄᑦ, ᑖᓐᓇᓗ ᐊᑕᓂᕆᓂᐊᖅᑕᕋ 
ᐅᐃᒍᔭᐅᔪᓪᓗᓂ ᐊᕐᕌᒍᓄᑦ ᑕᓪᓕᒪᒃᑲᓂᕐᓄᑦ ᐊᒃᑑᕝᕙ 2023-ᒥ. 
 
ᑖᓐᓇ ᐱᑦᓯᐊᕆᐊᖃᕐᓂᕐᒧᑦ ᑲᒥᓴᓇ ᐃᒻᒥᒃᑰᖅᑐᓂ ᐱᓕᕆᔨᐅᒻᒪᑦ ᒪᓕᒐᓕᐅᖅᕕᒻᒧᑦ 
ᐊᒻᒪᓗ ᐲᖅᑕᐅᔪᓐᓇᖅᑐᓂ ᑭᓯᐊᓂ ᑎᒥᖓ ᐃᓱᒪᖓᓘᓐᓃᑦ ᐊᔪᓕᓪᓚᕆᓐᓂᖅᑲᑦ 
ᐱᓕᕆᒋᐊᒃᓴᖅ. ᐱᑦᓯᐊᕆᐊᖃᕐᓂᕐᒧᑦ ᑲᒥᓴᓇᐅᓪᓗᖓ ᐱᓕᕆᐊᖃᕆᐊᖃᖅᐳᖓ 
ᓇᓕᐊᓐᓂᑐᐃᓐᓇᖅ ᐃᑲᔪᖅᓰᔨᐅᓇᖓ ᐊᐅᓚᑦᑎᑎᓪᓗᖓ ᐱᑦᓯᐊᕆᐊᖃᕐᓂᕐᒧᑦ 
ᐱᖁᔭᕐᔪᐊᖑᔪᒥᑦ. ᐊᖏᖅᑎᑕᐅᓯᒪᔪᖓ ᐱᓕᕆᐊᖃᕐᓂᐊᕐᓂᕋᕈᑎᒥᑦ ᐊᓪᓚᕝᕕᖓᓂᑦ 
ᓇᓕᐊᓐᓂᑐᐃᓐᓇᖅ ᐃᑲᔪᖅᓰᖏᓪᓗᖓ ᐊᒻᒪᓗ ᓴᖅᑭᖅᓯᒋᐊᖃᕐᓇᖓ ᑲᓐᖑᓇᖅᑐᓂᑦ 
ᑐᑭᓯᐅᒪᔾᔪᑎᓂᑦ ᐅᕝᕙᓘᓐᓃᑦ ᐅᖃᐅᔾᔨᒋᐊᕈᓐᓇᕐᓇᖓ, ᑕᐃᒪᐃᒍᓐᓇᕋᓗᐊᕐᓗᖓ 
ᒪᓕᓪᓗᒍ ᐱᑦᓯᐊᕆᐊᖃᕐᓂᕐᒧᑦ ᐱᖁᔭᐅᔪᖅ. ᐋᖅᑭᑦᑕᐅᔪᑦ ᐱᑦᓯᐊᕆᐊᖃᕐᓂᕐᒧᑦ 
ᑲᒥᓴᓇᒧᑦ ᐊᓯᕈᑎᑕᐅᒐᓱᒋᐊᖃᓐᖏᑦᑐᑦ ᐊᔪᐃᓐᓇᕆᐊᕐᓂᒃᑯᑦ ᖃᓄᐃᑦᑐᑐᐃᓐᓇᒃᑯᑦ. 

 
ᐃᓕᓐᓂᐊᑎᑦᑎᓂᖅ ᐅᖃᐅᔾᔨᒋᐊᕐᓂᕐᓗ 
 
ᐱᓕᕆᐊᓪᓗᐊᑕᖓ ᐱᑦᓯᐊᕆᐊᖃᕐᓂᕐᒧᑦ ᑲᒥᓴᓇᐅᑉ ᑕᒪᓐᓇᐅᕗᖅ ᐃᑲᔪᕐᓂᕐᒥᑦ ᒪᓕᒐ− 
ᓕᐅᖅᑎᐅᔪᓂᑦ ᑐᑭᓯᑎᒐᓱᓪᓗᒋᑦ ᒪᓕᒋᐊᖃᓪᓚᕆᑦᑕᖏᓐᓂᑦ ᐊᑖᒍᑦ ᐱᑦᓯᐊᕆᐊᖃᕐᓂᕐᒧᑦ 
ᐱᖁᔭᐅᔫᑉ ᐊᒻᒪᓗ ᑐᑭᒧᐊᑦᑎᑦᑎᖃᑦᑕᓂᕐᒥᑦ ᐃᒻᒥᒧᑦ ᖃᓂᒃᓴᓗᐊᖅᑐᖃᖁᓇᒍ ᐊᒻᒪᓗ 
ᑲᒪᒋᔭᐅᑦᑎᐊᖅᑎᖃᑦᑕᕐᓗᒋᑦ ᑕᐃᒪᐃᑦᑐᓂᑦ ᐱᓕᕆᐊᖑᔪᓄᑦ ᖃᓂᒃᓴᓗᐊᕐᓂᐅᔪᓂᑦ 
ᓴᖅᑭᖅᑐᖃᕋᐃᑉᐸᑦ. ᓄᓇᕗᒻᒥ ᓂᕈᐊᕕᔾᔪᐊᖅᑐᖃᓚᐅᖅᑎᓪᓗᒍ, ᒪᓕᒐᓕᐅᖅᑏᑦ 
ᐃᓕᑉᐹᓕᖅᑎᑕᐅᓲᖑᔪᑦ ᐱᑦᓯᐊᕆᐊᖃᕐᓂᕐᒧᑦ ᑲᒥᓴᓇᐅᔪᒧᑦ ᒪᓕᒐᓕᐅᖅᑏᑦ ᖃᐅᔨᒪᓕ− 
ᕈᓐᓇᓂᐊᕐᒪᑕ ᒪᓕᒋᐊᖃᓪᓚᕆᑦᑕᖏᓐᓂᑦ ᐊᑖᒍᑦ ᐱᑦᓯᐊᕆᐊᖃᕐᓂᕐᒧᑦ ᐱᖁᔭᐅᔫᑉ. 
ᑖᓐᓇ ᐃᓕᑉᐹᓕᖅᑎᑕᐅᓂᖅ ᐊᑐᖅᑕᐅᓲᖑᔪᖅ ᒪᓕᒐᓕᐅᖅᑎᓕᒫᖑᔪᓄᑦ 
ᓂᕈᐊᖅᑕᐅᒋᐅᖅᑐᓄᑦ ᐊᒻᒪᓗ ᓂᕈᐊᖅᑕᐅᑲᓐᓂᖅᑐᑎᒃ ᐅᑎᖅᑐᓄᑦ. 
ᓇᓗᓇᐃᖅᑐᐃᓯᒪᒻᒥᔪᖅ ᐱᕙᓪᓕᐊᔾᔪᓯᐅᒋᐊᓕᓐᓂᑦ ᐱᖁᔭᐅᑉ ᐊᑖᒍᑦ ᐊᒻᒪᓗ 
ᓱᒋᐊᖅᑕᐅᔪᓐᓇᕐᓂᐅᔪᓂᑦ ᒪᓕᒍᓐᓃᖅᑐᖃᕐᓂᖅᑲᑦ ᒪᓕᑦᑕᐅᒋᐊᖃᓪᓚᕆᑦᑐᓂᑦ 
ᓇᓗᓇᐃᖅᑕᐅᓯᒪᔪᓂᑦ. 

 

 
 

ᓱᓇᓕᕆᔨᐅᓂᖓ, ᐱᓕᕆᐊᕆᒋᐊᓕᖏᑦ ᐊᒻᒪᓗ 
ᐱᓕᕆᓂᕆᕙᑦᑕᖏᑦ ᐱᑦᓯᐊᕆᐊᖃᕐᓂᕐᒧᑦ ᑲᒥᓴᓇᐅᑉ 

ᑖᓐᓇ ᐱᑦᓯᐊᕆᐊᖃᕐᓂᕐᒧᑦ ᑲᒥᓴᓇ ᑲᔪᓰᓐᓇᖅᑐᓂᑦ ᐅᖃᐅᔾᔨᒋᐊᖃᑦᑕᕐᒥᔪᖅ 
ᐱᔾᔪᑎᖃᖅᑐᓂᑦ ᐃᓘᓐᓇᖏᓐᓂᑦ ᒪᓕᑦᑕᐅᔭᕆᐊᖃᓪᓚᕆᑦᑐᓂᑦ ᓴᖅᑭᖅᑕᐅᓯᒪᔪᓂᑦ 
ᐱᑦᓯᐊᕆᐊᖃᕐᓂᕐᒧᑦ ᐱᖁᔭᐅᔪᒥ, ᑕᒪᒃᑯᓂᖓ ᑐᓂᕐᕈᓯᐊᒃᓴᓂᑦ ᐱᕚᓪᓕᕈᑎᒃᓴᕐᓂᓪᓗ 
ᑐᓂᔭᐅᒐᓱᐊᕈᓐᓇᖅᑐᓂᑦ ᒪᓕᒐᓕᐅᖅᑎᓄᑦ, ᐱᑦᓯᐊᓂᒃᑯᑦ ᐱᓕᓂᕆᔪᓐᓇᖅᑕᖏᓐᓂᑦ 
ᐊᒻᒪᓗ ᓇᒻᒪᓈᖅᓯᒪᔪᒃᑯᑦ ᑲᒪᖃᑦᑕᕆᐊᖃᕐᓂᖏᓐᓂᑦ ᑲᓐᖑᓇᖅᑐᓂᑦ ᑐᒃᓯᒃᑲᓐᓂᕈᑎᒃ− 
ᓴᕐᓂᑦ. ᑖᓐᓇ ᐱᑦᓯᐊᕆᐊᖃᕐᓂᕐᒧᑦ ᑲᒥᓴᓇ ᐱᒪᕆᐊᓘᓪᓂ ᐃᑲᔪᖅᑎᐅᕗᖅ 
ᒪᓕᒐᓕᐅᖅᑎᓄᑦ. ᑖᓐᓇ ᐅᖃᐅᔾᔨᒋᐊᖅᑎᐅᓂᖓ ᐱᒪᕆᐅᓂᖅᐹᖑᓱᒋᔭᐅᔪᖅ 
ᐊᐅᓚᓂᕆᔭᖏᓐᓂ ᐱᑦᓯᐊᕆᐊᖃᕐᓂᕐᒧᑦ ᑲᒥᓴᓇᐅᔫᑉ. ᑕᒪᓐᓇ ᐱᓗᒍ, ᑖᓐᓇ 
ᐱᑦᓯᐊᕆᐊᖃᕐᓂᕐᒧᑦ ᑲᒥᓴᓇ ᓯᓚᑖᓃᑎᒋᐊᖃᖅᑐᖅ ᓄᓇᓖᑦ ᐱᔪᒪᔭᖏᑕ ᐊᔭᐅᕆᓂ− 
ᖏᑕᓗ, ᒪᓕᒐᓕᐅᖅᑎᓄᑦ ᐊᑐᐃᓐᓇᐅᑐᐃᓐᓇᖃᑦᑕᕐᓗᓂ ᐅᖃᐅᔾᔭᐅᒋᐊᕈᒪᔪᓄᑦ, 
ᐊᒻᒪᓗ ᐅᖃᐅᔾᔨᒋᐊᖃᖅᑕᕆᐊᖃᖅᑐᓂ ᑐᑭᓯᓇᑦᑎᐊᕐᓗᓂ ᐊᒻᒪᓗ 
ᑭᐅᑦᑕᐅᑎᒋᖃᑦᑕᕐᓗᓂ. 
 

ᐃᓛᒃᑯᑦ ᒪᓕᒐᓕᐅᖅᑏᑦ ᑲᑎᒪᖃᑎᖃᕆᐊᖃᖅᑐᑦ ᐱᑦᓯᐊᕆᐊᖃᕐᓂᕐᒧᑦ ᑲᒥᓴᓇᐅᔪᒥᑦ 
ᐃᓗᐊᓂ 90 ᐅᓪᓗᐃᑦ ᐱᒋᐊᖅᓯᒪᔪᑦ ᓂᕈᐊᖅᑕᐅᕕᒥᓂᖓᓂᑦ, ᐊᒻᒪᓗ ᐊᕐᕌᒍᑕᒫᖅ 
ᑭᖑᓂᖓᒍᑦ. ᑖᒃᓱᒪ ᑲᑎᒪᓂᐅᑉ ᐱᔾᔪᑎᓪᓚᕆᖓ ᕿᒥᕐᕈᓂᐅᔪᖅ ᐃᓗᓕᖏᓐᓂᑦ 
ᑕᖅᑲᐅᖓ ᓴᖅᑭᕆᐊᓕᖏᓐᓂᑦ ᓴᖅᑭᖅᓯᒪᔭᖏᓐᓂᑦ, ᐊᒻᒪᓗ ᐅᖃᐅᔨᒋᐊᕐᓂᐅᓪᓗᓂ 
ᒪᓕᒐᓕᐅᖅᑎᐅᑉ ᒪᓕᒐᓕᐅᖅᑎᑐᐃᓐᓇᐅᓗᓂ ᐊᒻᒪᓗ ᓇᓗᓇᐃᖅᑐᖅᑕᐅᓯᒪᔪᓂᑦ 
ᒪᓕᒋᐊᖓᖃᓪᓚᕆᑦᑕᖏᓐᓂᑦ ᐊᑖᒍᑦ ᐱᑦᓯᐊᕆᐊᖃᕐᓂᕐᒧᑦ ᐱᖁᔭᐅᔫᑉ. ᐊᒻᒪᓗ, ᑕᒪᒃᑯᐊ 
ᑲᑎᒪᓃᑦ ᐱᕕᖃᖅᑎᑎᒻᒪᑕ ᑲᒥᓴᓇᐅᔪᒥᑦ ᑐᑭᓯᓪᓚᕆᒍᓐᓇᓂᐊᕐᒪᑦ ᒪᓕᒐᓕᐅᖅᑎᐅᑉ 
ᖃᓄᐃᓕᖓᓂᕆᔭᖓᓂᑦ ᑕᐃᒫᓪᓗ ᐱᓕᕆᖃᑎᒌᓕᕋᓱᐊᕐᓗᑎᒃ ᑕᑎᒋᖃᑦᑕᐅᑎᔪᓐᓇᕐ− 
ᓗᑎᒃ ᑲᒥᓴᓇ ᐊᒻᒪᓗ ᒪᓕᒐᓕᐅᖅᑏᑦ.  
 

ᐱᖁᔭᐅᑉ ᒪᓕᑦᑕᐅᑎᑕᐅᓂᖓ 
 

ᑖᓐᓇ ᐱᑦᓯᐊᕆᐊᖃᕐᓂᕐᒧᑦ ᑲᒥᓴᓇ ᐱᒪᕆᐊᓘᔪᒥᑦ ᐱᓕᕆᐊᖃᕆᐊᖃᕐᒥᔪᖅ 
ᒪᓕᑦᑕᐅᑎᑦᑎᓗᓂ ᑎᑎᕋᖅᓯᒪᓂᕆᔭᖏᓐᓂᑦ ᐱᑦᓯᐊᕆᐊᖃᕐᓂᕐᒧᑦ ᐱᖁᔭᐅᔫᑉ. ᑕᒪᓐᓇ 
ᐃᓚᖃᖅᑐᖅ ᐱᖃᑦᑕᓂᕐᒥᑦ ᐅᕐᓂᓗᒃᓴᕈᑎᐅᔪᓂᑦ ᓴᖅᑭᖅᑕᐅᓯᒪᔪᓂᑦ ᒪᓕᑦᑐᑎᒃ 
ᒪᓕᑦᑕᐅᒋᐊᓕᓐᓂᑦ ᐱᖁᔭᐅᔪᒥ, ᖃᐅᔨᓴᖃᑦᑕᓂᕐᒥᑦ ᓱᔪᖃᕐᓂᕐᒪᖔᖅ 
ᐅᕐᓂᓗᒃᓴᖅᑐᖃᖅᑎᓪᓗᒍ, ᓈᓚᓐᓂᖃᖅᑎᑦᑎᓗᓂ ᐱᒋᐊᖃᕈᓂ ᐱᔾᔪᑎᖃᖅᑐᒥᑦ 
ᐅᕐᓂᓗᒃᓴᕈᑎᐅᓯᒪᔪᒥᑦ ᐊᒻᒪᓗ ᐅᓂᒃᑳᕆᓗᒍ ᒪᓕᒐᓕᐅᖅᕕᒻᒧᑦ ᖃᓄᖅ 
ᐋᖅᑭᑦᑕᐅᓐᓂᕐᒪᖔᖅ. ᑲᒥᓴᓇᑦᑕᐅᖅ ᐱᔪᓐᓇᐅᑎᖃᕐᒥᔪᖅ ᖃᐅᔨᓴᕐᓂᕐᒥᑦ 
ᐱᒋᐊᖅᑎᑦᑎᔪᓐᓇᓂᕐᒥᑦ ᐱᒋᐊᖅᑎᑦᑎᒍᒪᓕᕈᓂ.  
 

ᐸᓯᑦᑎᔾᔪᑎᐅᔪᓂᑦ ᒪᓕᒐᓕᐅᖅᑎ ᐱᑦᓯᐊᖏᑦᑐᒥᓂᐅᓂᕋᖅᑕᐅᓪᓗᓂ (ᐆᑦᑑᑎᒋᓗᒋᑦ, 
ᓱᕋᐃᓂᖅ ᑎᑎᕋᖅᓯᒪᓂᐅᔪᒥᑦ ᓇᓗᓇᐃᖅᑕᐅᓯᒪᔪᒥᑦ ᐱᑦᓯᐊᕆᐊᖃᕐᓂᕐᒧᑦ ᐱᖁᔭᐅᔪᒥ) 
ᐱᑉᐸᑦ ᐱᑦᓯᐊᕆᐊᖃᕐᓂᕐᒧᑦ ᑲᒥᓴᓇᐅᔪᖅ ᐊᒻᒪᓗ ᖃᐅᔨᓴᖅᑕᐅᓗᑎᒃ ᐊᒻᒪᓗ 
ᖃᐅᔨᓴᖅᑕᐅᑉᐸᑕ ᐅᓂᒃᑳᓕᐅᕈᑎᐅᓗᑎᓪᓗ ᒪᓕᓪᓗᑎᒃ ᐱᕙᓪᓕᐊᔾᔪᓯᐅᔪᒥᑦ 
ᓇᓗᓇᐃᖅᑕᐅᓯᒪᔪᓂᑦ ᐃᓗᓕᖏᓐᓂ ᓈᓴᐅᑎᓕᓐᓂ 36ᒥᑦ-45ᒧᑦ ᐱᖁᔭᐅᔪᒥ. ᑕᒪᒃᑯᐊ 
ᐸᓯᑦᑎᔾᔪᑏᑦ ᐊᖏᖅᑎᑕᐅᓯᒪᔪᓄᑦ ᓱᓕᓂᕋᐃᔾᔪᑎᑦ ᒪᓕᒐᕐᓂᐊᖅᑎᒧᑦ 
ᑎᑎᕋᖅᑕᐅᓯᒪᒋᐊᓖᑦ, ᐊᒻᒪᓗ ᓇᓗᓇᐃᖅᑐᐃᓯᒪᓗᑎᒃ ᓇᓕᐊᓐᓂᑦ ᐃᓗᓕᖏᓐᓂᑦ 
ᑎᑎᕋᖅᓯᒪᓂᐅᔪᓂᑦ ᓱᕋᐃᓯᒪᓱᒋᑦᑎᒻᒪᖔᑕ. ᐱᑦᓯᐊᕆᐊᖃᕐᓂᕐᒧᑦ ᑲᒥᓴᓇᐅᓪᓗᖓ, 
ᓴᓂᒧᑐᔪᐊᓗᓐᓂᑦ ᐱᔪᓐᓇᐅᑎᖃᖅᑐᖓ ᐱᔪᓐᓇᐅᑎᑖᕆᓯᒪᔭᓐᓂᑦ ᐱᖁᔭᖅᑎᒍ 

ᓴᖅᑭᖅᑕᐅᖁᔨᔪᓐᓇᖅᑐᖓ ᑎᑎᕋᖅᑕᐅᓯᒪᔪᓂᑦ, ᑐᑭᓯᒃᑲᓐᓂᕈᑎᒃᓴᕐᓂᑦ ᐅᕝᕙᓘᓐᓃᑦ 
ᐅᐸᖁᔨᔪᓐᓇᖅᑐᖓ ᐱᑎᑦᑎᔭᖅᑐᖁᔨᓗᖓ ᑐᑭᓯᒃᑲᓐᓂᕈᑎᒃᓴᕐᓂᑦ 
ᐊᑐᖅᑕᐅᔭᕆᐊᓕᓐᓂᑦ ᖃᐅᔨᓴᖅᑎᓪᓗᖓ. ᑐᒃᓯᕋᕈᓐᓇᕐᒥᔪᖅ ᐃᖅᑲᖅᑐᐃᕕᑦᑎᒍᑦ 
ᐸᓖᓯᒃᑯᑦ ᕿᓂᕈᓐᓇᐅᑎᖓᓂᑦ ᐊᒻᒪᓗ ᐊᓯᖏᓐᓂᑦ ᐊᑐᕐᓗᖓ ᓴᓐᖏᓂᕆᔭᓐᓂᒃ. 
 

ᑭᓇᑐᐃᓐᓇᑦᑎᐊᖅ ᑕᖅᑳᓐᖓᑦ ᑐᒃᓯᕋᕈᓐᓇᖅᑐᖅ ᑖᓐᓇ ᐱᑦᓯᐊᕆᐊᖃᕐᓂᕐᒧᑦ 
ᕿᒥᕐᕈᖁᔭᐅᓗᓂ ᐸᓯᑦᑎᓂᐅᔪᒥᑦ ᒪᓕᒐᓕᐅᖅᑎᒥᑦ ᓱᕋᐃᓱᒋᑦᑎᓪᓗᑎᒃ 
ᐱᑦᓯᐊᕆᐊᖃᕐᓂᕐᒧᑦ ᐱᖁᔭᕐᔪᐊᖓᓂᑦ. ᐅᕐᓂᓗᒃᓴᕈᑎᐅᔪᖅ ᐱᔾᔪᑎᖃᖅᑐᖅ 
ᖃᓄᐃᓕᐅᕐᓂᒥᓂᐅᔪᒥᑦ ᓇᓗᓇᐃᖅᑕᐅᓯᒪᓐᖏᑦᑐᒥᑦ ᑎᑎᕋᖅᓯᒪᓂᕆᔭᖏᓐᓂ 
ᐱᑦᓯᐊᕆᐊᖃᕐᓂᕐᒧᑦ ᐱᖁᔭᐅᑉ ᑲᒪᒋᔭᐅᔭᕆᐊᖃᓐᖏᑦᑐᖅ ᐱᑦᓯᐊᕆᐊᖃᕐᓂᕐᒧᑦ 
ᑲᒥᓴᓇᐅᔪᒧᑦ. 
 

ᓇᓗᓇᐃᖅᑕᐅᓯᒪᔪᖃᕐᒥᔪᖅ ᐃᓚᖏᑦ ᐊᖏᔪᖅᑳᒡᒍᑎᐅᔪᑦ ᒐᕙᒪᒃᑯᑦ ᐃᖅᑲᓇᐃᔭᖅᑎᖏᑦ 
ᐱᒋᐊᖅᑎᑦᑎᒋᐊᖃᖅᑎᑕᐅᓐᖏᑦᑐᑦ ᕿᒥᕐᕈᓂᐅᔪᒥᑦ ᐱᑦᓯᐊᕆᐊᖃᕐᓂᕐᒧᑦ ᑲᒥᓴᓇᐅᔪᒧᑦ. 
ᑕᒪᒃᑯᐊ ᐊᖏᔪᖅᑳᒡᒎᑏᑦ ᐃᓂᖏᑦ ᑎᑎᕋᖅᑕᐅᓯᒪᕗᑦ ᐃᓗᓕᑲᓐᓂᖏᓐᓂ ᓈᓴᐅᑎᓂᓐᓂ 
36(1.1) ᐱᖁᔭᐅᔪᒥ. ᒪᓕᒐᓕᐅᖅᕕᒃ ᐃᒻᒥᒃᑯᑦ, ᐱᖁᔨᕗᖔᕈᑎᑎᒍᑦ, ᑐᒃᓯᕋᕈᓐᓇᖅᑐᖅ 
ᖃᐅᔨᓴᖅᑕᐅᖁᔨᓗᓂᒃ ᐱᑦᓯᐊᕆᐊᖃᕐᓂᕐᒧᑦ ᑲᒥᓴᓇᐅᔪᒧᑦ. ᓯᕗᓕᖅᑎ ᑐᒃᓯᕋᕈᓐᓇᖅᑐᖅ 
ᕿᒥᕐᕈᔭᐅᖁᔨᓗᓂ ᐱᔾᔪᑎᖃᖅᑐᒥᑦ ᒥᓂᔅᑕᐅᔪᒥᑦ. 
 

ᖃᓄᐃᑦᑐᑐᐃᓐᓇᐃᑦ ᐅᓂᒃᑳᓕᐊᖑᔪᑦ ᖃᐅᔨᓴᕐᓂᒥᓂᕐᒦᖔᖅᑐᑦ ᐱᑦᓯᐊᕆᐊᖃᕐᓂᕐᒧᑦ 
ᑲᒥᓴᓇᒦᓐᖔᖅᑐᑦ ᒪᓕᒐᓕᐅᖅᕕᒻᒨᖅᑕᐅᓲᖑᕗᑦ ᒪᓕᒐᓕᐅᖅᕕᐅᑉ ᐅᖃᖅᑎᖓᓄᑦ 
ᑲᑎᒪᕐᔪᐊᓕᑐᐊᕋᐃᒻᒪᑕ. ᑖᒃᑯᐊ ᐅᓂᒃᑳᓕᐊᒥᓃᑦ ᓇᓗᓇᐃᖅᓯᓯᒪᒋᐊᓖᑦ ᖃᓄᖅ 
ᓱᕋᐃᓱᒋᔭᐅᓐᓂᕐᒪᖔᖅ ᐱᖁᔭᐅᔪᒥᑦ, ᖃᓄᐃᑦᑐᑦ ᓱᓕᔪᑦ ᖃᐅᔨᔭᐅᓐᓂᕐᒪᖔᑕ 
ᑭᒥᓴᓇᐅᔪᒧᑦ ᖃᐅᔨᓴᖅᑎᓪᓗᒍ, ᐊᒻᒪᓗ ᑕᒪᒃᑯᐊ ᓱᓕᓂᕋᖅᑕᐅᔪᑦ 
ᐃᑲᔪᖅᓰᔾᔪᑎᐅᒻᒪᖔᑕ ᖃᐅᔨᔭᐅᔾᔪᑎᒋᔪᓐᓇᖅᑕᖏᓐᓄᑦ ᒪᓕᒐᓕᐅᖅᑎ ᓱᕋᐃᓯᒪᒻᒪᑦ 
ᐊᑕᐅᓯᕐᒥᑦ ᐊᑕᐅᓯᐅᓐᖏᑦᑐᒥᓪᓘᓐᓃᑦ ᒪᓕᑦᑕᐅᔭᕆᐊᖃᓪᓚᕆᑦᑐᒥᑦ ᐊᑖᒍᑦ 
ᐱᑦᓯᐊᕆᐊᖃᕐᓂᕐᒧᑦ ᐱᖁᔭᐅᔫᑉ. ᑖᓐᓇ ᐱᑦᓯᐊᕆᐊᖃᕐᓂᕐᒧᑦ ᑲᒥᓴᓇ ᐃᓱᒪᑖᖅᐸᑦ 
ᒪᓕᒐᓕᐅᖅᑎ ᓱᕋᐃᔪᒥᓂᐅᓂᕋᕐᓗᓂᐅᒃ ᐱᖁᔭᕐᔪᐊᒥᑦ, ᐅᓂᒃᑳᓕᐊᖏᑦ ᐃᓗᓕᖃᕆᐊᓖᑦ 
ᐊᑐᓕᖁᔭᓕᐊᖏᓐᓂᑦ ᑕᖅᑲᐅᖓ ᓴᖅᑭᖅᑕᐅᖁᓗᒍ ᐅᕝᕙᓘᓐᓃᑦ ᓱᒋᐊᖅᑕᐅᖁᓗᒍ. 
ᑖᒃᑯᐊ ᐃᓚᖃᕈᓐᓇᖅᑐᑦ ᑲᒪᒋᔭᐅᒃᑲᓐᓂᕈᓐᓃᖁᔨᓂᕐᒥᑦ, ᒪᓕᒐᓕᐅᖅᑎ 
ᐃᓂᖅᑎᖅᑕᐅᓗᓂ, ᐊᑭᓖᑎᑕᐅᓗᓂ ᐅᕝᕙᓘᓐᓃᑦ ᐱᓕᕆᒋᐊᖁᔭᐅᓗᓂ 
ᐋᖅᑭᒋᐊᖅᓯᒐᓱᐊᖁᔭᐅᓗᓂ ᐱᑦᓯᐊᖏᔾᔪᑎᒥᓂᖏᓐᓂᑦ. ᖁᑦᑎᓂᖅᐹᖑᔪᖅ ᑕᖅᑲᐅᖓ 
ᓴᖅᑭᖅᑕᐅᔪᓐᓇᕐᓂᖓ ᐱᑯᑦᑐᑦᑐᒥᓂᐅᓂᕋᖅᑕᐅᓗᓂ ᐃᒃᓯᕙᐅᑕᖓ 
ᐃᓄᖃᕈᓐᓃᕐᓂᕋᖅᑕᐅᓗᓂ ᐅᕝᕙᓘᓐᓃᑦ ᒪᓕᒐᓕᐅᖅᑎ ᐲᖅᑕᐅᓗᓂ 
ᓂᕈᐊᖅᑕᐅᓯᒪᓪᓗᓂ ᐃᓂᖓᓂᑦ. 
 
 

ᒪᓕᒐᓕᐅᖅᕕᒃ ᐃᓘᓐᓇᖏᓐᓂᑦ ᐊᖏᕆᐊᓕᒃ ᐅᕝᕙᓘᓐᓃᑦ ᐃᓘᓐᓇᖓᓂᑦ 
ᐋᒡᒑᖅᓯᒋᐊᓕᒃ ᖃᐅᔨᔭᒥᓂᐅᔪᓂᑦ ᐊᑐᓕᖁᔭᓕᐊᒥᓂᐅᔪᓂᓪᓗ ᐱᑦᓯᐊᕆᐊᖃᕐᓂᕐᒧᑦ 
ᑲᒥᓴᓇᐅᔪᒧᑦ. ᒪᓕᒐᓕᐅᖅᕕᒃ ᖃᐅᔨᓴᕆᐊᒃᑲᓐᓂᕆᐊᖃᓐᖏᑦᑐᖅ ᑲᒪᒋᔭᐅᕋᑖᖅᑐᒥᑦ, 
ᐊᒻᒪᓗ ᐋᖅᑭᒃᓯᒋᐊᖃᓐᖏᑦᑐᑦ ᓇᒻᒥᓂᖅ ᖃᐅᔨᔭᖔᒥᓂᕐᒥᓂᒃ ᐃᓂᖅᑎᕆᔾᔪᑎᓂᓪᓗ 
ᐊᓯᓃᒋᐊᖃᓐᖏᑦᑐᑦ ᐋᖅᑭᑦᑕᒥᓂᐅᔪᓂᑦ ᐱᑦᓯᐊᕆᐊᖃᕐᓂᕐᒧᑦ ᑲᒥᓴᓇᐅᔪᒧᑦ.  

ᐊᓪᓚᕝᕕᖓ ᐱᑦᓯᐊᕆᐊᖃᕐᓂᕐᒧᑦ ᑲᒥᓴᓇᐅᑉ 

ᐅᖃᐅᓯᐅᓯᒪᔪᖅᑕᖃᖅᑎᓐᓇᒍ ᑐᑭᓯᓇᑦᑎᐊᑐᒃᑯᑦ ᐊᖏᕐᓂᒥᓂᖓᓂᑦ ᒪᓕᒐᓕᐅᖅᑎᐅᑉ 
ᐅᕐᓂᓗᒃᓴᕈᑎᐅᓯᒪᔫᑉ, ᑕᒪᓐᓇ ᐱᑕᖃᕐᓂᖓ, ᐱᑕᖃᓐᖏᓐᓂᖓᓘᓐᓃᑦ 
ᐅᕐᓂᓗᒃᓴᕈᑎᐅᓯᒪᓂᕐᒥᑦ ᐊᓪᓚᕝᕕᖓᓄᑦ ᐱᑦᓯᐊᕆᐊᖃᕐᓂᕐᒧᑦ ᑲᒥᓴᓇᐅᑉ, 
ᑲᓐᖑᓇᖅᑎᑕᐅᖏᓐᓇᕆᐊᖃᖅᐳᖅ ᓴᖅᑭᖅᑕᐅᔪᓐᓇᕋᓗᐊᕐᓗᓂ ᐅᓂᒃᑳᓂᑦ 
ᓴᖅᑭᖅᑕᐅᔪᖃᖅᐸᑦ ᒪᓕᒐᓕᐅᖅᕕᒻᒧᑦ. ᑕᒪᓐᓇ ᐃᑲᔪᕈᑎᐅᔪᖅ ᖃᐅᔨᒪᑦᑎᐊᕋᓱᐊᕐᓂᕐᒧᑦ 
ᑕᒪᓐᓇ ᐅᕐᓂᓗᒃᓴᓂᕐᒧᑦ ᐱᕙᓪᓕᐊᔭᐅᔾᔪᓯᖓ ᓂᕈᐊᖅᑕᐅᓯᒪᔪᓄᑦ ᓴᒃᑯᒋᔭᐅᓕᖁᓇᒍ 
ᐱᑦᑎᐊᓐᖏᓐᓂᕐᒥ ᐱᓕᕆᒍᒪᔪᓄᑦ. 
ᐅᓂᒃᑳᓕᐊᒥᓃᑦ ᕿᒥᕐᕈᔭᐅᓂᒥᓂᕐᒦᖔᖅᑐᑦ ᐱᑦᓯᐊᕆᐊᖃᕐᓂᕐᒧᑦ ᑲᒥᓴᓇᒥᑦ 
ᓴᖅᑭᖅᑕᐅᖃᑦᑕᖅᑐᑦ ᐱᑦᓯᐊᕆᐊᖃᕐᓂᕐᒧᑦ ᑲᒥᓴᓇᐅᑉ ᖃᕋᓴᐅᔭᒃᑯᑦ ᐃᑭᐊᖅᑭᕕᖓᓂ. 
(www.integritycom.nu.ca) 
 
 
 

ᑲᔪᓰᓐᓇᑐᒃᑯᑦ ᕿᒥᕐᕈᔭᐅᖃᑦᑕᕐᓂᖓ ᐱᖁᔭᕐᔪᐊᑉ 
 
 

ᐱᑦᓯᐊᕆᐊᖃᕐᓂᕐᒧᑦ ᑲᒥᓴᓇ ᐅᖃᐅᔾᔨᒋᐊᕈᑎᖃᖅᐸᒻᒥᔪᖅ ᐱᔾᔪᑎᖃᖅᑐᓂᑦ 
ᐊᑐᓕᖁᔭᓕᐊᒥᓂᐊᔪᓂᑦ ᐊᓯᔾᔨᖅᑕᐅᖁᔭᐅᓪᓗᓂ ᐱᑦᓯᐊᕆᐊᖃᕐᓂᕐᒧᑦ ᐱᖁᔭᕐᔪᐊᖅ 
ᐊᒻᒪᓗ ᕿᒥᕐᕈᓂᓪᓚᕆᖃᕆᐊᖃᖅᑐᑎᑦ ᐱᖁᔭᕐᔪᐊᖑᔪᒥᑦ ᐊᕐᕌᒍᑦ ᑕᓪᓕᒪᑦ 
ᐊᓂᒍᑐᐊᕋᐃᑉᐸᑕ. ᑖᓐᓇ ᐅᖃᐅᔾᔨᒋᐊᕈᑎ ᐊᑐᓕᖁᔭᓕᐊᖑᔪᓪᓗ ᑐᓂᔭᐅᓲᖑᔪᑦ 
ᒪᓕᒐᓕᐅᖅᕕᒻᒥ ᑲᑎᒪᔨᓕᕆᔨᑦ ᑲᑎᒪᔨᖏᓐᓄᑦ ᐃᓱᒪᒃᓴᖅᓯᐅᕈᑎᐅᓂᐊᕐᒪᑦ 
ᐊᐅᓚᔾᔭᒋᐊᖅᑕᐅᓗᓂᓗ (ᑕᒪᓐᓇ ᐃᓚᖃᕈᓐᓇᖅᑐᖅ ᐋᖅᑭᒋᐊᖅᑕᐅᓂᖓᓂᑦ 
ᐱᑦᓯᐊᕆᐊᖃᕐᓂᕐᒧᑦ ᐱᖁᔭᐅᔪᖅ). 
 
 

ᑖᓐᓇ ᐱᖁᔭᕐᔪᐊᖅ ᐋᖅᑭᒋᐊᖅᑕᐅᕋᑖᔪᔪᖅ 2024-ᒥ, ᐋᖅᑭᒋᐊᖅᑕᐅᔾᔪᑎᖏᑦ 
ᐊᑐᓕᓛᕐᓗᑎᒃ 2025-ᒥ. 
 
 
 
 

ᐱᓕᕆᐊᖑᒋᐊᓖᑦ ᐊᑖᒍᑦ ᓂᕈᐊᖅᑐᓕᕆᓂᕐᒧᑦ ᐱᖁᔭᕐᔪᐊᖓᒍᑦ 
 
 

ᐱᑦᓯᐊᕆᐊᖃᕐᓂᕐᒧᑦ ᑲᒥᓴᓇ ᐱᔭᒃᓴᑖᖅᑎᑕᐅᓯᒪᒻᒪᑦ ᐊᑖᒍᑦ ᓄᓇᕗᒻᒥ 
ᓂᕈᐊᖅᑐᓕᕆᓂᕐᒧᑦ ᐱᖁᔭᕐᔪᐊᖓᒍᑦ. ᐋᖅᑭᒃᓯᓲᖑᔪᖅ ᒪᓕᒐᕐᓂᒃ 
ᐊᐅᓚᑦᑎᔾᔪᑎᐅᓂᐊᖅᑐᓂᑦ ᓂᕈᐊᕐᓇᐅᔪᓄᑦ, ᐊᒻᒪᓗ ᓇᓗᓇᐃᖅᑐᐃᓪᓗᓂ ᐱᕋᔭᓐᓂᒃᑯᑦ 
ᐱᓕᕆᓂᐅᓂᕋᖅᑕᐅᔪᓐᓇᖅᑐᓂᑦ ᓱᕋᐃᓂᐅᓂᕋᖅᑕᐅᔪᓐᓇᖅᑐᓂᓪᓗ 
ᓂᕈᐊᖅᑐᓕᕆᓂᕐᒧᑦ ᒪᓕᒐᕆᔭᖏᓐᓂᑦ. ᐊᑦᑎᓂᖅᓴᒃᑯᑦ ᐃᖅᑲᖅᑐᐃᕕᒻᒥ ᐸᓯᔭᒃᓴᐅᒻᒪᑦ 
ᖃᐅᔨᔭᐅᔪᒥᓃᑦ ᓂᕈᐊᖅᑐᓕᕆᓂᕐᒧᑦ ᐱᖁᔭᕐᔪᐊᖓᓂᑦ ᓱᕋᐃᓐᓂᕐᒪᑕ 
ᓱᒋᐊᖅᑕᐅᔪᓐᓇᖅᑐᑦ ᐃᖅᑲᖅᑐᐃᕕᒻᒧᑦ ᐊᑭᓖᑎᑕᐅᓗᓂ ᑮᓇᐅᔭᕐᓂᑦ ᐅᕝᕙᓘᓐᓃᑦ 
ᐊᓄᓪᓚᓯᖅᑕᐅᓗᓂ, ᐅᕝᕙᓘᓐᓃᑦ ᑕᒪᒃᑮᓐᓂᑦ. ᑕᐃᑲᓂ “ᐱᖁᔭᕐᒥᑦ ᒪᓕᑦᑕᐅᑎᑦᑎᓂᕐᒥᑦ” 
ᐱᔾᔪᑎᖃᖅᑐᓂᑦ ᓂᕈᐊᖅᑐᓕᕆᓂᕐᒧᑦ ᐱᖁᔭᖓᓂ, ᑖᓐᓇ ᐱᖁᔭᐅᔪᖅ ᓴᖅᑭᖅᓯᓯᒪᔪᖅ 
ᐊᓯᐊᒍᖔᖅ ᐱᓕᕆᐊᖑᔪᓐᓇᕐᓂᖓᓂᑦ ᑕᐃᒫᒃ ᐱᕋᔭᑦᑐᒥᓂᐅᓂᕋᖅᑕᐅᔪᖅ 
ᐃᖅᑲᑐᖅᑕᐅᖐᓐᓇᕈᓐᓇᕐᒪᑦ ᐃᖅᑲᖅᑐᐃᕕᒻᒥ. ᑕᒪᓐᓇ ᐱᓕᕆᐊᖑᓲᖅ 
ᒪᓕᓐᓂᐊᕐᓂᕋᕐᓂᕐᒧᑦ ᐊᖏᖃᑎᒌᒍᑎᓕᐅᖅᑲᑦ ᐱᑦᓯᐊᕆᐊᖃᕐᓂᕐᒧᑦ ᑲᒥᓴᓇᐅᔪᒥᑦ 
ᐊᒻᒪᓗ ᑲᒥᓴᓇᐅᔪᖅ ᐃᓱᒪᖃᖅᐸᑦ ᑕᒪᓐᓇ ᐱᕙᓪᓕᐊᔾᔪᓯᐅᔪᖅ ᓈᒻᒪᑦᑐᒋᓗᓂᐅᒃ 
ᑕᕝᕙᓂ. ᒪᓕᓐᓂᐊᕐᓂᕋᕐᓂᕐᒧᑦ ᐊᖏᖃᑎᒌᒍᑎ ᐊᖏᖃᑎᒌᒍᑎᐅᕗᖅ ᑕᐃᓐᓇ 
ᐱᕋᔭᑦᑐᒥᓂᐅᓂᕋᖅᑕᐅᔪᖅ ᐊᖏᖅᐸᑦ ᒪᓕᓐᓂᐊᕐᓂᕋᕐᓗᓂ ᒪᓕᒐᕐᓂᑦ, 

http://www.integritycom.nu.ca/

ᐊᓪᓚᕝᕕᖓ ᐱᑦᓯᐊᕆᐊᖃᕐᓂᕐᒧᑦ ᑲᒥᓴᓇᐅᑉ 

ᐃᖅᑲᖅᑐᖅᑕᐅᓐᖏᖔᕐᓗᓂ ᐱᕋᔭᓐᓂᒥᓂᕆᔭᖓᓄᑦ, ᒪᓕᓐᓂᐊᕐᓂᕋᕐᓗᓂ ᐊᑕᐅᓯᕐᒥᑦ 
ᐅᕝᕙᓘᓐᓃᑦ ᐊᒥᓲᓂᖅᓴᓂᑦ ᒪᓕᑦᑕᐅᒋᐊᓕᓐᓂᑦ, ᐆᑦᑑᑎᒋᓗᒋᑦ ᐅᑯᐊ: 
 
• ᐅᖃᑦᑎᐊᒻᒪᕆᓪᓗᓂ ᓱᕋᐃᔪᒥᓂᐅᓂᕋᕐᓗᓂ ᒪᓕᒐᕐᓂᑦ 
  
• ᑕᖅᑲᐅᖓ ᑭᒃᑯᓕᒫᓄᑦ ᒪᒥᐊᓪᓗᓂ 
  
• ᐱᓕᕆᒋᐊᒃᑲᓂᕐᓂᐊᖏᓐᓂᕋᕐᓗᓂ ᐱᕋᔭᓐᓂᒥᓂᖓᓄᑦ ᐊᑦᑐᐊᓂᖃᖅᑐᒥᑦ 
  
• ᐊᑭᓖᒋᐊᖃᖅᑎᑕᐅᓗᓂ ᑮᓇᐅᔭᓂᑦ ᓇᓗᓇᐃᖅᑕᐅᓯᒪᔪᓂᑦ ᓄᓇᕗᑦ ᒐᕙᒪᖓᓄᑦ,  
  ᐅᕝᕙᓘᓐᓃᑦ 
  
• ᓄᓇᓕᒻᒧᑦ ᐱᔨᑦᑎᕋᕆᐊᖃᖅᑎᑕᐅᓗᓂ 
 
  
ᒪᓕᒐᕐᓂᒃ ᒪᓕᓐᓂᐊᕐᓂᕋᕐᓗᓂ ᐊᖏᖃᑎᒌᒍᑎᓕᐅᕐᓂᖅ ᐃᓱᒪᖅᓲᑕᐅᕗᖅ 
ᐊᑐᖅᑕᐅᔪᒪᑉᐸᑦ ᐊᒻᒪᓗ ᐸᓯᑦᑎᑲᓐᓂᕈᑎᐅᓇᓂ ᐱᕋᔭᑦᑐᒥᓂᐅᓂᕋᖅᑕᐅᔪᒥᑦ. 
ᐱᖃᑕᐅᓂᖓ ᐱᑦᓯᐊᕆᐊᖃᕐᓂᕐᒧᑦ ᑲᒥᓴᓇᐅᑉ ᐋᔩᕋᖃᑎᒌᑦᑎᓪᓗᒋᑦ ᒪᓕᒐᕐᓂᑦ 
ᒪᓕᓐᓂᐊᕐᓂᕋᕐᓂᕐᒧᑦ ᐊᖏᖃᑎᒌᒍᑎᒃᓴᒥᑦ ᐱᒋᐊᓲᖑᔪᖅ ᐸᓖᓯᒃᑯᑦ ᖃᐅᔨᒃᑲᐃᑎᓪᓗᒋᑦ 
ᐱᑦᓯᐊᕆᐊᖃᕐᓂᕐᒧᑦ ᑲᒥᓴᓇᐅᔪᒥᑦ ᖃᓄᐃᓐᓂᒥᓂᐅᓱᒋᔭᐅᔪᒥᑦ, ᖃᐅᔨᓴᖅᑎᓪᓗᒋᑦ, 
ᐸᓖᓯᒃᑯᑦ ᐅᑉᐱᕈᓱᒍᑎᒃᓴᖃᖅᐸᑕ ᑕᐃᓐᓇ ᑭᓇᑐᐃᓐᓇᖅ ᓱᕋᐃᔪᒥᓂᐅᓱᒋᔭᐅᓪᓗᓂ 
ᓂᕈᐊᖅᑐᓕᕆᓂᕐᒧᑦ ᐱᖁᔭᐅᔪᒥᑦ. 
  
ᐊᑖᒍᑦ ᓂᕈᐊᖅᑐᓕᕆᓂᕐᒧᑦ ᐱᖁᔭᐅᔫᑉ, ᐋᖅᑭᑦᑕᐅᓯᒪᕗᖅ ᖃᓄᖅ 
ᐱᓕᕆᖃᑎᒌᒋᐊᖃᕐᒪᖔᑕ ᐊᖏᖃᑎᒌᒍᑎᒥᑦ ᐋᖅᑭᑦᑕᐅᓯᒪᔪᖃᕆᐊᖃᕐᒪᑦ ᑖᒃᑯᓄᖓ 
ᓂᕈᐊᖅᑐᓕᕆᔨᒻᒪᕆᒃ, ᐱᑦᓯᐊᕆᐊᖃᕐᓂᕐᒧᑦ ᑲᒥᓴᓇ, ᑲᓇᑕᒥ ᐸᓖᓯᒃᑯᑦ ᐊᒻᒪᓗ 
ᐃᖅᑲᖅᑐᐃᕕᐅᑉ ᐸᓯᑦᑎᔨᖏᓐᓂᑦ. ᑕᒪᓐᓇ ᐱᔾᔪᑎᖃᖅᑐᖅ ᓇᓗᓇᐃᖅᑐᐃᓂᕐᒥᑦ 
ᐃᓛᒃᑯᑦ ᑖᒃᑯᐊ ᖃᓄᖅ ᐱᓕᕆᒋᐊᖃᕐᒪᖔᑕ ᒪᓕᒐᕐᓂᑦ ᒪᓕᑦᑕᐅᑎᑦᑎᒐᓱᐊᕐᓗᑎᒃ. 
ᑖᓐᓇ ᐊᖏᖃᑎᒋᒍᑎᐅᔪᖅ ᐊᑐᐃᓐᓇᕈᖅᑕᐅᔪᕗᖅ ᐊᑎᓕᐅᖅᑕᐅᓪᓗᓂᓗ 2025-ᒥ 
ᐊᑐᐃᓐᓇᐅᓂᐊᕐᒪᑦ ᐅᑭᐊᒃᓵᒥ ᓂᕈᐊᕕᔾᔪᐊᕐᓂᐅᓛᖅᑐᒥ. 
 
ᓂᕈᐊᕕᔾᔪᐊᓂᖅᑕᖃᔪᒻᒪᑦ ᐊᒃᑑᕝᕙ 2025-ᒥ. ᑕᐃᑲᓂᓗ ᐅᓪᓗᖓᓂ ᐅᑯᓂᖓ 
ᐅᓂᒃᑳᓂᑦ ᑎᑎᕋᖅᑎᓪᓗᖓ, ᐱᔪᔪᖓ ᖃᐅᔨᒃᑲᐃᔾᔪᑎᒥᑦ ᓂᕈᐊᖅᑐᓕᕆᔨᒻᒪᕆᐅᔪᒥᑦ 7 
ᓄᓇᕗᒻᒥᐅᑕᐃᑦ ᐸᓯᔭᐅᓯᒪᒻᒪᑕ ᓱᕋᐃᔪᒥᓂᐅᓱᒋᔭᐅᓪᓗᑎᒃ ᐊᔾᔨᒌᓐᖏᑦᑐᓂᑦ 
ᑎᑎᕋᖅᓯᒪᓂᕆᔭᖏᓐᓂᑦ ᓂᕈᐊᖅᑐᓕᕆᓂᕐᒧᑦ ᐱᖁᔭᐅᔪᒥ. ᑖᒃᑯᐊ ᑎᑎᕋᖅᑕᐅᓯᒪᔪᑦ 
ᑐᓂᔭᐅᔪᒻᒥᔪᑦ ᑲᓇᑕᒥ ᐸᓖᓯᒃᑯᓐᓄᑦ. ᐱᑎᑕᐅᓯᒪᓐᖏᑦᑐᖓ ᑐᑭᓯᒃᑲᓐᓂᕈᑎᒃᓴᕐᓂᑦ 
ᓂᕈᐊᖅᑐᓕᕆᔨᒻᒪᕆᒻᒥᑦ ᐅᕝᕙᓘᓐᓃᑦ ᑲᓇᑕᒥ ᐸᓖᓯᒃᑯᓐᓂᑦ 
ᖃᐅᔨᓴᖅᑕᐅᔾᔪᑎᒥᓂᖏᓐᓂᑦ ᑖᒃᑯᐊ ᐸᓯᑦᑎᔾᔪᑎᒥᓂᐅᔪᓂᑦ ᐱᔾᔪᑎᖃᖅᑐᓂᑦ. 

ᐊᓪᓚᕝᕕᖓ ᐱᑦᓯᐊᕆᐊᖃᕐᓂᕐᒧᑦ ᑲᒥᓴᓇᐅᑉ 

ᑎᑎᕋᖅᕕᒋᔭᐅᓪᓗᖓ ᓂᕈᐊᕐᓇᖅ ᐃᓱᓕᒃᓯᒪᓕᖅᑎᓪᓗᒍ, ᐅᖃᐅᔾᔭᐅᔪᒐᒪ 
ᓂᕈᐊᖅᑐᓕᕆᔨᒻᒪᕆᐅᔪᒧᑦ ᓈᒻᒪᑐᐃᓐᓇᕐᓂᕋᐃᓪᓗᓂ ᐊᑎᖏᑦ ᑐᓂᑐᐃᓐᓇᖅᑲᒋᑦ 
ᑕᐃᒃᑯᐊ ᒪᓕᓐᓂᖏᑦᑐᑦ ᒪᓕᑦᑕᐅᔭᕆᐊᖃᖅᑐᓂᑦ ᓂᕈᐊᖅᑐᓕᕆᓂᕐᒧᑦ ᐱᖁᔭᐅᔪᒥ 
ᑕᐃᒫᓪᓗ ᐸᓖᓯᒃᑯᓐᓄᑦ ᖃᐅᔨᓴᖅᑕᐅᖁᔨᓂᖅ ᑎᓕᓯᔾᔪᑎᒋᔪᓐᓇᖏᒻᒪᒍ. ᐸᓖᓯᒃᑯᓐᓄᑦ 
ᖃᐅᔨᒋᐊᕋᒪ ᑐᑭᓯᒐᓱᐊᖅᑐᖓ ᖃᓄᐃᓕᖓᓕᕐᒪᖔᑕ ᑖᒃᑯᐊ ᐱᓕᕆᐊᖑᔪᔪᑦ ᑭᓯᐊᓂᓕ 
ᑭᐅᔭᐅᓚᐅᖅᓯᒪᓐᖏᑦᑐᖓ. ᑕᒪᓐᓇᓕ ᐱᔾᔪᑎᒋᓗᒍ ᖃᐅᔨᒪᓐᖏᑎᐊᖅᐳᖓ 
ᖃᓄᐃᑦᑐᑐᐃᓐᓇᕐᓂᑦ ᖃᐅᔨᓴᕐᓂᖅᑕᖃᕐᓂᕐᒪᖔᖅ ᐃᖅᑲᖅᑐᕋᒃᓴᓕᐊᖑᑎᑦᑎᒐᓱᐊᖅᑐᑎᒃ 
ᑲᓇᑕᒥ ᐸᓖᓯᒃᑯᓐᓄᑦ ᐅᕝᕙᓘᓐᓃᑦ ᓂᕈᐊᖅᑐᓕᕆᔨᒻᒪᕆᐅᔪᒧᑦ ᐊᒻᒪᓗ 
ᖃᓄᐃᑦᑐᑐᐃᓐᓇᕐᓂᑦ ᐃᖅᑲᖅᑐᐃᕕᐅᑉ ᓵᖓᓅᖅᑎᑎᓐᓂᕐᒪᖔᑕ ᐅᕙᓐᓄᑦ 
ᑐᓂᕐᕈᑎᒋᔭᐅᓐᖏᖔᕐᓗᑎᒃ ᐱᑦᓯᐊᕆᐊᖃᕐᓂᕐᒧᑦ ᑲᒥᓴᓇᐅᓪᓗᖓ ᖃᐅᔨᓴᕋᔭᖅᑕᓐᓂᑦ 
ᐱᑦᓯᐊᕆᐊᖃᕐᓂᕐᒧᑦ ᑲᒥᓴᓇᐅᓪᓗᖓ ᓇᒻᒪᓂᖅᓴᐅᒻᒪᖔᖅ. ᑕᒪᓐᓇ ᐱᕙᓪᓕᐊᔾᔪᓯᐅᔪᖅ 
ᒪᓕᑦᑕᒥᓂᐅᔫᔮᓐᖏᒻᒪᑦ, ᑕᐃᓐᓇᓗ ᓂᕈᐊᖅᑐᓕᕆᔨᒻᒪᕆᒃ ᑐᒃᓯᕋᖅᓯᒪᓇᓂ ᑲᓇᑕᒥ 
ᐸᓖᓯᒃᑯᓐᓄᑦ ᖃᐅᔨᓴᖅᑕᐅᖁᔨᓪᓗᓂ ᓱᕋᐃᔪᒥᓂᐅᓂᕋᖅᑕᐅᔪᓂᑦ ᓂᕈᐊᖅᑐᓕᕆᓂᕐᒧᑦ 
ᐱᖁᔭᐅᔪᒥᑦ, ᐅᕝᕙᓘᓐᓃᑦ, ᐱᓯᒪᒐᓗᐊᖅᑐᑎᒃ ᐸᓯᑦᑎᔾᔪᑎᐅᔪᓂᑦ, ᐸᓖᓯᒃᑯᑦ 
ᐊᐅᓚᔾᔭᐃᒋᐊᓐᖐᓇᕐᓂᕐᒪᑕ. ᐃᒪᐃᑦᑐᒥᓂᐅᔪᓐᓇᕐᒥᔪᖅ ᐸᓖᓯᒃᑯᑦ ᐃᓱᒪᖃᕐᓂᕐᒪᑕ 
ᖃᐅᔨᓴᖅᑕᐅᖁᔭᐅᓗᓂ ᐅᖃᐅᔾᔭᐅᒋᐊᖃᖅᑐᒋᓪᓗᑎᒃ. ᖃᓄᑐᐃᓐᓇᕐᓕ 
ᐱᓕᕆᐊᒥᓂᐅᒐᓗᐊᖅᑎᓪᓗᒍ, ᑐᑭᓯᓇᖅᓯᑎᐊᖅᓯᒪᔪᖅ ᑕᒪᓐᓇ ᐱᕙᓪᓕᐊᔾᔪᓯᐅᔪᖅ 
ᐃᖅᑲᖅᑐᐃᕕᐅᑉ ᓯᓚᑖᒍᑦ ᑲᒪᒋᔭᐅᑎᑦᑎᔪᓐᓇᕐᓂᖅ ᐊᒻᒪᓗ ᒪᓕᓐᓂᐊᕐᓂᕋᕐᓂᕐᒧᑦ 
ᐊᖏᖃᑎᒌᒍᑎᓕᐅᖅᑐᖃᕐᓂᕋᓂᓗ. ᐊᒻᒪᓗ, ᐃᒪᐃᒍᓐᓇᕐᒥᔪᖅ ᑕᒪᒃᑯᐊ ᒪᓕᒐᕐᓄᑦ 
ᒪᓕᑦᑕᐅᑎᑦᑎᒍᑏᑦ ᐊᒻᒪᓗ ᐸᓯᔭᒃᓴᒫᖑᔪᓐᓇᕐᓂᖅ ᒪᓕᑦᑕᐅᓂᓐᖏᑎᐊᕐᒪᑕ. ᑕᐃᒫᒃ 
ᐅᖃᖅᑲᐅᒐᒪ, ᖃᐅᔨᒪᓐᖏᓚᖓ ᐃᖅᑲᑐᖅᑕᐅᔪᖃᕐᓂᕐᒪᖔᖅ, ᐅᕝᕙᓘᓐᓃᑦ 
ᖃᓄᑐᐃᓐᓇᖅ ᐸᓯᔭᒃᓴᒫᖑᔪᓐᓇᕐᓂᖅ ᒪᓕᑦᑕᐅᓂᓐᖏᒪᑕᑦᑕᐅᖅ ᓱᕋᐃᔪᒥᓂᐅᓂᕋᐃᔾ− 
ᔪᑎᖏᑦ ᓂᕈᐊᖅᑐᓕᕆᓂᕐᒧᑦ ᐱᖁᔭᐅᔪᒥᑦ. 
  
ᑭᓯᐊᓂᓕ ᑕᐃᒪᐃᒃᑲᓗᐊᖅᑎᓪᓗᒍ, ᐅᑯᐊ ᖁᓛᓃᑦᑐᑦ ᐱᔾᔪᑎᐅᓪᓗᑎᒃ, 
ᑎᑎᕋᖅᓯᒪᓂᖏᑦ ᖃᓄᐃᑦᑐᑐᐃᓐᓇᐃᑦ ᓯᕗᓂᕆᓛᖅᑕᑎᓐᓂ ᒪᓕᑦᑕᐅᔭᕆᐊᓖᑦ 
ᐊᖏᖃᑎᒌᒍᑏᑦ ᐋᖅᑭᑦᑕᐅᑎᓪᓗᒋᑦ ᓇᓗᓇᐃᖅᓯᓯᒪᑦᑎᐊᕆᐊᓖᑦ ᐸᓯᔭᒃᓴᒫᖑᓂᕐᒥᓂᒃ 
ᖃᐅᔨᒪᖃᑦᑕᓂᐊᕐᒪᑕ ᐱᔾᔪᑎᖃᖅᑐᓂᑦ ᓱᕋᐃᓂᐅᔪᓄᑦ ᓂᕈᐊᖅᑐᓕᕆᓂᕐᒥ ᐱᖁᔭᐅᔪᒥᑦ. 
ᐅᕝᕙᓘᓐᓃᑦ, ᓂᕈᐊᖅᑐᓕᕆᓂᕐᒧᑦ ᐱᖁᔭᐅᔪᖅ ᐋᖅᑭᒋᐊᖅᑕᐅᔪᓐᓇᖅᑐᖅ 
ᐱᕙᓪᓕᐊᔾᔪᓯᐅᒋᐊᓕᓐᓂᑦ ᓇᓗᓇᐃᖅᑐᐃᔾᔪᑎᐅᓗᓂ. 
 
 

ᖄᖓᒍᒃᑲᓐᓂᖅ ᐱᓕᕆᐊᕆᒋᐊᓕᖏᑦ ᑐᓂᔭᐅᓯᒪᔪᑦ ᐱᑦᓯᐊᕆᐊᖃᕐᓂᕐᒧᑦ 
ᑲᒥᓴᓇᐅᔪᒧᑦ 
 
ᐊᑖᓂ ᓈᓴᐅᑎᓕᐅᑉ 24(1), ᖄᖓᒍᒃᑲᓐᓂᖅ ᐱᓕᕆᐊᒃᓴᖏᑕ ᐱᓕᕆᐊᒃᓴᖅᑖᒃᑲᓐᓂ− 
ᕈᓐᓇᕐᒥᔪᖅ ᐱᑦᓯᐊᕆᐊᖃᕐᓂᕐᒧᑦ ᑲᒥᓴᓇᐅᔪᖅ ᒪᓕᓪᓗᒍ ᖃᓄᖅ ᑐᒃᓯᕌᖑᓂᖓ 
ᑲᑎᒪᔨᓕᕆᔩᑦ ᑲᑎᒪᔨᖏᓐᓄᑦ. 

ᑐᖏᓕᕆᔭᐅᔪᑦ ᐊᖏᔪᖄᓄᑦ 
 
2014-ᒥ ᑲᑎᒪᔨᓕᕆᔩᑦ ᑲᑎᒪᔨᖏᑦ ᐋᖅᑭᒋᐊᖅᓯᓚᐅᕐᒪᑕ ᐱᔾᔪᑎᖃᖅᑐᓂᑦ ᖃᓄᖅ 
ᒥᓂᔅᑕᐃᑦ ᑐᖏᓕᖏᑦ ᐊᒻᒪᓗ ᐊᖏᔪᖅᑳᕆᔭᐅᔪᑦ ᒐᕙᒪᒃᑯᑦ ᑎᒥᖁᑎᖏᓐᓂ ᖃᓄᖅ 
ᑕᖅᑲᐅᖓ ᓴᖅᑭᖅᓯᓲᖑᒻᒪᖔᑕ ᐱᖁᑎᐅᔪᓂᑦ ᐊᑭᓕᒃᓴᕆᔭᐅᔪᓂᓪᓗ. ᓯᕗᓂᖓᒍᑦ, 
ᑕᒪᒃᑯᐊ ᓇᓗᓇᐃᖅᓯᔾᔪᑏᑦ ᑐᓂᔭᐅᖃᑦᑕᔪᔪᑦ ᓯᕗᓕᖅᑎᐅᔪᒧᑦ ᕿᒥᕐᕈᓂᐊᕐᒪᒋᑦ. 
ᓱᖁᔨᓂᒃᑯᑦ ᑲᑎᒪᔨᓕᕆᔨᒃᑯᑦ, ᑕᒪᒃᑯᐊ ᓇᓗᓇᐃᖅᓯᔾᔪᑏᑦ ᑐᓂᔭᐅᖔᖃᑦᑕᓕᕐᑐᑦ 
ᐱᑦᓯᐊᕆᐊᖃᕐᓂᕐᒧᑦ ᑲᒥᓴᓇᐅᔪᒧᑦ ᕿᒥᕐᕈᓂᐊᕐᒪᒋᑦ. ᑕᒪᓐᓇ ᐱᕙᓪᓕᐊᔪᓯᐅᔾᔮᓲᖅ 
ᑕᐃᓐᓇ ᐱᑦᓯᐊᕆᐊᖃᕐᓂᕐᒧᑦ ᑲᒥᓴᓇ ᖃᐅᔨᒃᑲᐃᒋᐊᖃᕐᓗᓂ ᒥᓂᔅᑕᐅᑉ ᑐᖏᓕᖓᓂᑦ 
ᐱᓕᕆᕕᖓᓂ ᒐᕙᒪᓕᕆᔨᒃᑯᑦ ᑐᒃᓯᕋᕐᓗᓂ ᑕᖅᑲᐅᖓ ᓴᖅᑭᖅᑕᐅᖁᓪᓗᒋᑦ ᐅᓪᓗᕐᒥ 
ᓇᓗᓇᐃᖅᑕᐅᓯᒪᔪᒥ ᑲᒥᓴᓇᐅᔪᒧᑦ. 
 
 
 
 
ᐃᒻᒥᒃᑯᑦ ᐱᓕᕆᔪᐅᔪᑦ ᐊᓪᓚᑦᑎᖓᓗ ᒪᓕᒐᓕᐅᖅᕕᐅᑉ 
ᑕᐃᒫᒃᓴᐃᓐᓇᖅ ᒥᓂᔅᑕᐃᑦ ᑐᖏᓕᖏᑎᑐᑦ, ᑲᑎᒪᔨᓕᕆᔩᑦ ᑐᒃᓯᕋᕐᓂᕐᒪᑕ ᑖᓐᓇ 
ᐱᑦᓯᐊᕆᐊᖃᕐᓂᕐᒧᑦ ᑲᒥᓴᓇ ᐱᖁᔭᐅᓪᓗᓂ ᐊᕐᕌᒍᑕᒫᖅᓯᐅᑎᓂᑦ ᓴᖅᑭᖅᓯᓂᕐᒧᑦ 
ᓇᓗᓇᐃᖅᓯᔾᔪᑎᓂᑦ ᑎᓴᒪᓃᓐᖔᖅᑐᓂᑦ ᐃᒻᒥᒃᑯᑦ ᐱᓕᕆᔨᐅᔪᓂᑦ ᒪᓕᒐᓕᐅᖅᕕᒻᒧᑦ 
(ᐅᖃᐅᓯᕐᓄᑦ ᑲᒥᓴᓇ, ᓂᕈᐊᖅᑐᓕᕆᔨᒻᒪᕆᒃ, ᑕᑯᔪᓐᓇᐅᑎᓄᑦ ᓴᐳᒻᒥᑦᑎᔾᔪᑎᐅᔪᓄᑦ 
ᑲᓐᖑᓇᖅᑐᓄᑦ ᑲᒥᓴᓇ ᐊᒻᒪᓗ ᑭᒡᒐᖅᑐᐃᔨᐅᔪᖅ ᓱᕈᓯᕐᓄᑦ ᒪᒃᑯᑦᑐᓄᓪᓗ) ᐊᒻᒪᓗᑦᑕᐅᖅ 
ᐊᓪᓚᑦᑎᖓᓂᑦ ᒪᓕᒐᓕᐅᖅᕕᐅᑉ ᑖᒃᑯᐊ ᐃᓂᒋᔭᐅᔪᑦ ᑕᐃᒫᒃᓴᐃᓐᓇᖅ 
ᓴᖅᑭᔮᕐᓂᖃᖃᑦᑕᓂᐊᕐᒪᑕ ᒐᕙᒪᒃᑯᓐᓂ ᐊᖏᔪᖅᑳᒡᒍᑎᑎᑐᑦ ᐊᒻᒪᓗ 
ᓂᕈᐊᖅᑕᐅᓯᒪᔪᖅᑎᑐᑦ ᒪᓕᒐᓕᐅᖅᑎᐅᓂᕐᒧᑦ. 
 
 
 
 
ᐊᓪᓚᕝᕕᒻᒥ ᐃᑲᔪᖅᑎᐅᔪᑦ ᐊᒻᒪᓗ ᐊᐅᓚᑦᑎᔨᐅᔪᓂ ᑎᑎᕋᖅᑎᐅᔪᑦ 
ᑲᑎᒪᔨᓕᕆᔨᒃᑯᑦ ᐱᔭᒃᓴᑖᖅᑎᑎᒃᑲᓂᖅᓯᒪᒻᒥᔪᑦ ᐱᑦᓯᐊᕆᐊᖃᕐᓂᕐᒧᑦ ᑲᒥᓴᓇᐅᔪᒥᑦ 
ᐱᔪᑎᖃᖅᑐᓂᑦ ᐃᓛᒃᑯᑦ ᐃᖅᑲᓇᐃᔭᖅᑎᒋᔭᐅᔪᓄᑦ ᐃᓛᒃᑯᑦ ᒥᓂᔅᑕᐅᔪᓄᑦ ᒐᕙᒪᖓᓂ 
ᓄᓇᕗᑦ, ᐆᑦᑑᑎᒋᓗᒋᑦ ᐊᓪᓚᕝᕕᒻᒥ ᐃᑲᔪᖅᑏᑦ ᐊᒻᒪᓗ ᐊᓪᓚᕝᕕᒻᒥ ᐊᓪᓚᑦᑏᑦ. 
ᑐᑭᓯᔭᕋᓕ ᑖᓐᓇ ᓱᖁᔨᓂᐅᔪᖅ ᐱᖃᓯᐅᔾᔨᓯᒪᓱᒋᓪᓗᒍ ᒥᓂᔅᑕᐃᑦ 
ᓂᕈᐊᖅᑕᐅᓯᒪᕕᖏᓐᓂ ᐅᖃᐅᔾᔨᒋᐊᖅᑎᖏᓐᓂᑦ. 
 
 
ᑖᓐᓇ ᓱᖁᔨᓂᐅᓯᒪᔪᖅ ᓇᓗᓇᐃᖅᓯᕗᖅ ᑖᓐᓇ ᐱᑦᓯᐊᕆᐊᖃᕐᓂᕐᒧᑦ ᑲᒥᓴᓇ 
ᑲᔪᓯᓂᐊᕐᒪᑦ ᖃᐅᔨᓴᖃᑦᑕᕐᓗᓂ ᐃᒻᒥᒧᑦ ᖃᓂᒃᓴᓗᐊᕐᓂᐅᓱᒋᔭᐅᔪᓂᑦ ᕿᒥᕐᕈᓗᓂ 
ᐱᔭᕇᖅᑕᐅᓯᒪᔪᓂᑦ ᓴᖅᑭᖅᓯᔾᔪᑎᓂᑦ ᖁᑦᑎᓂᖅᓴᒥ ᐃᖅᑲᓇᐃᔮᓕᓐᓄᑦ, 
ᐱᔭᕇᕆᐊᓕᖏᓐᓂᑦ ᐃᖅᑲᓇᐃᔭᕆᐊᓕᖅᑎᓪᓗᒍ ᓯᕗᓪᓕᖅᐹᒥᑦ. ᑕᒪᓐᓇ 

ᒪᓕᑦᑕᐅᖁᔭᐅᔪᖅ (ᓇᓗᓇᐃᖅᑐᖅᓯᒪᔪᖅ ᒥᓂᔅᑕᐃᑦ ᐱᕙᓪᓕᐊᔾᔪᓯᖏᓐᓂ ᐅᖃᓕᒫᒐᕐᒥ) 
ᑕᒪᒃᑯᐊ ᓴᖅᑭᖅᓯᓂᕐᒨᖓᔪᑦ ᑎᑎᕋᖅᑕᐅᓯᒪᔪᑦ ᐱᔭᕇᖅᑕᐅᖃᑦᑕᕆᐊᖃᕐᒪᑕ ᐊᖏᔪᖅᑳᑉ 
ᑐᖏᓕᖏᓐᓄᑦ ᐃᖅᑲᓇᐃᔭᕆᐊᓕᑐᐊᖅᑲᑕ, ᐊᒻᒪᓗ ᐊᓯᔾᔨᖅᑕᐅᖃᑦᑕᕐᓗᑎᒃ 
ᐱᓕᕆᐊᖏᑦ ᐊᓯᔾᔨᕋᐃᑉᐸᑕ, ᓱᓕ ᒪᓕᒃᓴᖅᑕᐅᓯᒪᓐᖏᒻᒪᑦ, ᐊᒻᒪᓗ ᐊᑐᐊᒐᖅᑕᖃᕋᓂ 
ᐅᖃᐅᔾᔭᐅᒋᐊᕈᒪᓂᕐᒧᑦ ᐃᒻᒥᒧᑦ ᖃᓂᒃᓴᓗᐊᖅᑐᖃᖅᑐᒋᔭᐅᑎᓪᓗᒍ. 
ᖃᐅᔨᒃᑲᖅᑕᐅᓯᒪᒐᓗᐊᖅᑐᖓ ᐃᓚᖏᓐᓄᑦ ᐊᖏᔪᖅᑳᑉ ᑐᖏᓕᖏᓐᓄᑦ 
ᐅᖃᐅᔾᔭᐅᒋᐊᕈᒪᔪᓄᑦ ᐃᒻᒥᒧᑦ ᖃᓂᒃᓴᓗᐊᖅᑐᒋᑦᑎᔪᒥᓂᐅᔪᒧᑦ, ᑕᒪᓐᓇ ᒪᓕᑦᑕᐅᒋᐊᓕᒃ 
ᐱᔭᕇᖅᓯᓂᖅ ᑕᖅᑲᐅᖓ ᓴᖅᑭᖅᓯᓂᕐᒧᑦ ᑎᑎᕋᖅᓯᒪᔪᓂᑦ ᑲᒪᒋᔭᐅᔭᕆᐊᖃᖅᑐᖅ 
ᐃᓚᒋᔭᐅᑎᑕᐅᓗᓂ ᐃᖅᑲᓇᐃᔭᖅᑎᑖᖑᔪᑦ ᑎᑎᕋᖅᑕᐅᑎᓪᓗᒋᑦ ᐸᐃᑉᐹᖁᑎᖏᑦ. 

ᐊᐃᕐᕆᓕ 2025-ᒥ ᒫᔾᔨ 31, 2026-ᒧᑦ ᖃᓄᐃᓕᐅᕐᓂᐅᓚᐅᖅᑐᑦ  

ᑭᓱᑐᐃᓐᓇᕐᓄᑦ ᑐᕌᖓᔪᑦ  

• ᑕᐃᒪᙵᓕᒫᖅ ᖃᐅᔨᓴᔨᑕᕆᔭᐅᓂᖅ ᓂᕈᐊᖅᑕᐅᓯᒪᔪᓄᑦ 

ᒪᓕᒐᓕᐅᖅᑎᓄᑦ.  ᑐᑭᓯᔭᐅᔪᒪᓂᖅᐹᖑᖃᑦᑕᖅᑐᑦ ᐅᑯᓄᖓ ᑐᕌᖓᔪᑦ:  

o ᐃᑲᔪᖃᑦᑕᕐᓂᖅ ᐱᔭᕇᖅᓯᓇᓱᒃᑎᓪᓗᒋᑦ ᐅᕝᕙᓘᓐᓃᑦ ᖃᓄᐃᑦᑐᓂᒃ  

ᑐᓴᐅᒪᔾᔪᑎᓂᒃ ᐃᓚᓕᐅᔾᔨᔭᕆᐊᖃᕐᒪᖔᑦ ᑕᖅᑲᐅᙵᖅᑐᒃᓴᑦ ᑎᑎᖅᑲᓄᑦ ᐊᒻᒪ 

ᐅᖃᐅᓯᒃᓴᖏᑦᑕ ᐃᓚᒋᐊᕈᑎᖏᑎᒍᑦ;  

o  ᑮᓇᐅᔾᔭᒃᓵᑦ, ᑕᑯᕚᖅᑖᕆᔭᑦ ᐊᒻᒪ ᐃᑲᔫᑏᑦ ᖃᓄᐃᑦᑐᑦ ᐱᔪᓐᓇᕐᒪᖔᖏᑦ  

ᑮᓇᐅᔾᔭᒃᓵᑦ ᓯᓚᑖᒎᖅᑐᑦ, ᑕᑯᕚᖅᑖᕆᔭᖏᑕ ᓇᓕᖅᑲᖏᑦ, ᖃᖓᑦᑕᐅᑏᑦ ᐊᒻᒪ 

ᑐᙵᓵᕆᓂᖅ, ᓲᕐᓗ ᐃᖅᑲᓇᐃᔭᕐᕕᖕᒧᑦ ᐅᒐᖕᓂᖅ, ᑲᑎᒪᕐᔪᐊᕐᓃᑦ ᐅᕝᕙᓘᓐᓃᑦ 

ᑲᑎᒪᓃᑦ;  

o  ᐃᒻᒥᒧᑦ ᐊᒡᕕᐊᕈᑎᖃᕐᓂᖅ ᐊᔾᔨᒌᙱᑦᑐᑦ, ᓲᕐᓗ ᐊᑭᓕᖅᓱᖅᑕᐅᙱᖢᓂ  

ᐱᓕᕆᓂᖅ, ᐃᓚᔮᖏᑕᑕ ᐃᖅᑲᓇᐃᔭᕐᕕᖏᑦ, ᐱᓯᓂᓯᖃᕐᕕᖕᒥ ᐃᓚᐅᓂᖅ;  

  

ᐅᖄᓚᐅᑎᒃᑯᑦ ᖃᕆᓴᐅᔭᒃᑯᓪᓗ ᑐᑭᓯᓇᓱᒃᑐᑦ ᓇᓗᓇᐃᖅᓯᖃᑦᑕᖅᑐᑦ.  ᐃᓛᓐᓂ 

ᑐᓴᐅᒪᔾᔪᑎᒃᑲᓐᓂᕐᓂᒃ ᑐᒃᓯᕋᕐᕕᒋᔭᖃᑦᑕᖅᑕᒃᑲ ᖃᓄᐃᓐᓂᐅᓚᐅᖅᑐᖅ 

ᖃᐅᔨᓴᖅᖢᒍ.  ᐅᖄᓚᐅᑎᒃᑯᑦ ᐅᖃᓪᓚᖃᑎᒋᓚᐅᖅᖢᒍ ᑭᖑᓂᐊᒍᑦ ᑎᑎᖅᑲᑎᒍᑦ 

ᓇᓗᓇᐃᖅᓯᕝᕕᒋᖃᑦᑕᖅᑕᒃᑲ.  ᐅᐊᑦᑎᐊᖅ ᐅᖃᖅᑲᐅᒐᒪ, ᑕᓯᐅᖅᑎᐅᓂᖅ 

ᖃᐅᔨᒪᔨᑕᕆᔭᐅᓂᕐᓗ ᐱᕐᔪᐊᖑᔪᖅ ᓱᓕᑦᑎᐊᕐᓂᕐᒧᑦ ᑲᒥᓴᓇᐅᑉ ᐱᔭᒃᓴᖏᑕ 

ᐃᓗᐊᓃᑦᑐᑦ.  

• ᓂᕈᐊᖅᑕᐅᓵᖅᑐᑦ ᐃᓕᓐᓂᐊᖅᑎᓚᐅᖅᑕᒃᑲ ᐊᒃᑑᐸ 2025-ᒥ ᓂᕈᐊᕐᓂᖅ  

ᐊᓂᒍᖅᓯᒪᓕᖅᑎᓪᓗᒍ;  

  

• ᐃᖃᓗᖕᓂ ᒪᓕᒐᓕᐅᖅᑏᑦ ᑲᑎᖃᑎᒋᓚᐅᖅᑕᒃᑲ ᑭᒃᑰᖕᒪᖔᖏᑦ  

ᖃᐅᔨᒪᓂᐊᕋᒃᑭᑦ, ᐅᖃᐅᓯᖃᖅᖢᑕᓗ ᐊᑲᐅᙱᓕᐅᕈᑎᖃᕋᔭᕐᒪᖔᖏᑦ 

ᐱᑦᓯᐊᕆᐊᖃᕐᓂᕐᒧᑦ ᐱᖁᔭᕐᔪᐊᖅᑎᒍᑦ ᐊᒻᒪ ᑎᓱᑐᐃᓐᓇᕐᓄᑦ ᑐᓴᐅᒪᔾᔪᑎᓂᒃ 

ᐅᖃᐅᔾᔪᒐᒃᓴᓂᒡᓗ ᑐᓂᓚᐅᖅᖢᒋᑦ;  

ᐊᓪᓚᕝᕕᖓ ᐱᑦᓯᐊᕆᐊᖃᕐᓂᕐᒧᑦ ᑲᒥᓴᓇᐅᑉ 

• ᑐᓴᒐᒃᓴᓕᕆᔩᑦ ᐊᐱᖅᓱᓚᐅᖅᑐᑦ ᓱᓕᑦᑎᐊᕐᓂᕐᒧᑦ ᑲᒥᓴᓇ  

ᖃᓄᐃᓕᐅᖅᑎᒋᔭᐅᖕᒪᖔᖓ ᐊᒻᒪ ᖃᓄᐃᑦᑐᓂᒃ 

ᐱᔭᒃᓴᖅᑖᖅᑎᑕᐅᓯᒪᖕᒪᖔᖅ;  

  

• ᑭᒃᑯᑐᐃᓐᓇᐃᑦ ᐊᐱᖅᑯᑎᖏᑦ ᑭᐅᑦᑕᓚᐅᖅᑕᒃᑲ ᐱᔾᔪᑎᓖᑦ ᖃᓄᖅ  

ᐅᖃᐱᓘᑎᖃᕐᓂᖅ ᐱᕙᓪᓕᐊᔾᔪᓯᖃᕐᒪᖔᖓ ᐊᒻᒪ ᖃᓄᐃᑦᑐᓂᒃ 

ᐱᔪᓐᓇᕐᓂᖅᑖᖅᑎᑕᐅᓯᒪᖕᒪᖔᖓ ᓱᓕᑦᑎᐊᕐᓂᕐᒧᑦ ᑲᒥᓴᓇ.  

 

 

ᐃᒻᒥᒃᑰᖅᑐᑦ ᑲᒪᔩᑦ ᐊᒻᒪ ᐊᓪᓚᑦᑎ  

• ᑕᖅᑲᐅᙵᖅᓯᓚᐅᖅᑐᖓ ᐊᕐᕌᒍᑕᒫᖅᓯᐅᑏᑦ ᑕᖅᑲᐅᙵᖅᑐᒃᓴᑦ  

ᖃᐃᑕᐅᔭᕆᐊᖃᓕᕐᓂᖏᑦ ᐊᒻᒪ ᑖᒃᑯᐊᓴᐃᓐᓇᐃᑦ ᕿᒥᕐᕈᓇᓚᐅᖅᖢᒋᑦ;  
 

• ᑕᖅᑲᐅᙵᖅᑐᒃᓴᓂᒃ ᑎᑎᖅᑲᓂᒃ ᒪᕐᕉᖕᓂᒃ ᐃᒻᒥᒃᑰᖅᑐᑦ ᑲᒪᔨᖏᓐᓂᑦ  

ᑐᒃᓯᕌᖃᓚᐅᖅᑐᖓ (ᑐᓴᐅᒪᔾᔪᑎᓕᕆᓂᕐᒧᑦ ᐃᒻᒥᒨᖓᔪᓪᓗ 

ᑲᙳᓇᖅᑑᑎᑕᐅᔭᕆᐊᖃᕐᓂᖏᓐᓄᑦ ᑲᒥᓴᓇ ᐊᒻᒪ ᐅᖃᐅᓯᓕᕆᓂᕐᒧᑦ 

ᑲᒥᓴᓇ);  
 

• ᐅᖃᖅᑎᒧᑦ ᐅᓂᒃᑳᓕᐅᖅᖢᖓ ᑕᖅᑲᐅᙵᖅᑐᒃᓴᑦ ᑎᑎᖅᑲᑦ  

ᕿᒥᕐᕈᓈᓂᒃᑲᒃᑭᑦ;  
  

• ᐃᒻᒥᒃᑰᖅᑐᑦ ᑲᒪᔩᑦ ᐅᖃᐅᔾᔪᓚᐅᖅᑕᒃᑲ ᐃᒻᒥᒧᑦ  

ᐊᒡᕕᐊᕈᑎᖃᑐᐃᓐᓇᕐᓂᕐᒥᒃ ᐱᔾᔪᑎᓕᖕᓂᒃ.  

  

 

ᒥᓂᔅᑕᐅᑉ ᑐᖏᓕᖏᑦ ᐊᒻᒪ ᐊᖓᔪᖅᑲᐅᑏᑦ ᐃᖅᑲᓇᐃᔭᖅᑏᑦ   

• ᑐᒃᓯᕋᕐᕕᒋᓚᐅᖅᑕᒃᑲ ᕿᒥᕐᕈᓇᓚᐅᖅᖢᒋᓪᓗ ᐊᕐᕌᒍᑕᒫᖅᓯᐅᑏᑦ  

ᑕᖅᑲᐅᙵᖅᑐᒃᓴᑦ ᐱᓪᓗᒋᑦ ᐊᒻᒪ ᕿᒥᕐᕈᓇᒃᖢᒋᑦ.  ᐃᓛᓐᓂᒃᑯᑦ, 

ᖄᒃᑲᓐᓂᖃᒍᑦ ᑐᓴᐅᒪᔾᔪᑎᓂᒃ ᑐᒃᓯᕋᕐᕕᒋᖃᑦᑕᖅᑕᒃᑲ ᐊᒻᒪ 

ᑐᑭᓯᓇᖅᓯᑎᒋᐊᒃᑲᓐᓂᕈᑎᓂᒃ ᑐᒃᓯᕋᕐᕕᒋᖃᑦᑕᕆᓗᒋᑦ; 

 



_________________________________________________________________________________ 

19 

ᐊᕐᕌᒍᑕᒫᖅᓯᐅᑎᑦ ᐅᓂᒃᑳᓕᐊᒥᓃᑦ ᐄᐳᕈ 2025 – ᒫᑦᓯ 2026 

ᐊᓪᓚᕝᕕᖓ ᐱᑦᓯᐊᕆᐊᖃᕐᓂᕐᒧᑦ ᑲᒥᓴᓇᐅᑉ 

• ᐅᖃᐅᔾᔨᒋᐊᖃᑦᑕᕐᓗᓂ ᒥᓂᔅᑕᐃᑦ ᑐᖏᓕᖏᓐᓄᑦ ᐊᒻᒪᓗ 

ᐊᖏᔪᖅᑲᐅᑎᐅᔪᓄᑦ ᐃᖅᑲᓇᐃᔭᖅᑎᓄᑦ ᐱᔾᔪᑎᖃᖅᑐᓂᑦ ᐃᒻᒥᒧᑦ 

ᖃᓂᒃᓴᓗᐊᕐᓂᐅᑐᐃᓐᓇᕆᐊᓕᓐᓂᑦ. 

 

ᓂᕈᐊᕐᓂᓕᕆᓂᕐᒧᑦ ᑐᕌᖓᔪᑦ   

• ᑲᓇᑕᐅᑉ ᒐᕙᒪᒃᑯᖏᑦᑕ ᐊᐃᕐᕆᓕ 2025-ᒥ ᓂᕈᐊᕐᓂᕆᓚᐅᖅᑕᖓᑦ −  

ᓂᕈᐊᖅᑕᐅᓯᒪᔪᓄᑦ ᐋᖅᑭᒃᓱᐃᓗᑎᒃ ᐊᑐᐃᓐᓇᕈᐃᓗᑎᒡᓗ ᑐᑭᒧᐊᕈᑎᓂᒃ 

ᐱᔾᔪᑎᓕᖕᓂᒃ ᑭᓱᑦ ᒐᕙᒪᓕᕆᓂᒃᑯᑦ ᐊᐅᓚᑕᐅᔪᑦ 

ᐊᐅᓚᔾᔭᒃᑕᐅᔪᓐᓇᕐᒪᖔᖏᑦ ᑲᓇᑕᐅᑉ ᒐᕙᒪᒃᑯᖏᑦ ᓂᕈᐊᕐᓂᕐᒥᒃ 

ᐊᑐᖅᑎᓪᓗᒋᑦ.  
 

• ᖃᐅᔨᒪᔨᑕᕆᔭᐅᓚᐅᖅᑐᖓ ᐱᔾᔪᑎᓕᖕᓂᒃ ᖃᓄᐃᑦᑐᑦ  

ᐊᐅᓚᔾᔭᒃᑕᐅᔭᕆᐊᖃᙱᒻᒪᖔᖏᑦ ᑭᒡᓕᓕᐅᖅᑕᐅᓯᒪᖕᒪᖔᖏᓪᓘᓐᓃᑦ 

ᓄᓇᕗᒻᒥ ᓂᕈᐊᕐᓇᖅ ᐊᑐᖅᑎᓪᓗᒍ.  ᒐᕙᒪᒃᑯᑦ ᓴᙱᓂᖏᑕ 

ᓄᖅᑲᖓᔾᔪᑎᖏᑦ ᐅᖃᖅᓯᒪᔪᖅ ᒐᕙᒪᒃᑯᑦ (ᐅᑯᑎᒎᓇᖅ ᓄᓇᕗᑦ, 

ᒥᓂᔅᑕᐃᑦ ᑲᑎᒪᔨᖏᑦ), ᓄᑖᓂᒃ ᐊᑐᐊᒐᓂᒃ ᑮᓇᐅᔭᖅᑐᕈᑎᓂᒡᓘᓐᓃᑦ 

ᐱᒋᐊᖅᑎᑦᑎᔪᓐᓇᙱᓚᑦ ᑕᒪᓐᓇ ᐊᑐᖅᑎᓪᓗᒍ (ᓂᕈᐊᖁᔨᓕᕐᓂᕐᒥᒃ 

ᑎᓕᓯᔾᔪᑦ ᓴᖅᑭᑕᐅᓚᐅᕐᓂᖓᓂ ᐊᒻᒪ ᓄᑖᑦ ᒥᓂᔅᑕᐃᑦ 

ᐊᖏᖅᑎᑕᐅᓂᖏᓐᓄᑦ ᑎᑭᓪᓗᒍ.  ᐊᑐᖅᑕᐅᓂᐊᖅᐳᖅ ᑮᓇᐅᔭᖅᑐᕈᑏᑦ 

ᐱᓪᓗᒋᑦ, ᐊᒻᒪ ᑮᓇᐅᔭᑦ ᐊᑐᖅᑕᐅᔪᓐᓇᙱᓚᑦ 

ᐊᑭᕋᕇᙳᐊᓄᑦ.  ᑕᐃᒪᓐᓇ ᐋᖅᑭᒃᓯᒪᕗᖅ ᒫᓐᓇ ᒐᕙᒪᐅᔪᑦ 

ᐱᕚᓪᓕᕈᓐᓇᙱᖁᓪᓗᒋᑦ ᐊᔭᐅᖅᑐᐃᔪᓐᓇᙱᖁᓪᓗᒋᓪᓗ ᓂᕈᐊᕐᓇᖅ 

ᐊᒡᒋᖅᑐᒧᑦ ᑐᕌᖓᔪᓄᑦ.  
 

• ᓱᓕᑦᑎᐊᕐᓂᕐᒧᑦ ᐱᖁᔭᕐᔪᐊᖅ ᓇᓗᓇᐃᔭᐃᓯᒪᕗᖅ ᑭᒡᓕᓕᐅᖅᓯᒪᔪᓂᒃ  

ᒥᓂᔅᑕᓄᑦ ᑐᕌᖓᔪᓂᒃ ᐊᑕᐅᓯᐅᙱᑦᑐᓂᒃ (ᓈᓴᐅᑎᓕᒃ 16 ᐊᒻᒪ 17) 

ᐱᔾᔪᑎᓕᖕᓂᒃ ᖃᓄᖅ ᒥᓂᔅᑕᐅᓂᓂ ᐊᑐᕐᓗᒍ ᖃᓄᐃᓕᐅᕈᓐᓇᕐᒪ-

ᖔᖓ.  ᓂᕈᐊᕐᓂᖅ ᓇᓗᓇᐃᖅᑕᐅᓚᐅᖅᑎᓪᓗᒍ, 

ᒪᓕᒐᓕᐅᖅᑎᑐᐃᓐᓇᐃᑦ ᒪᓕᒐᓕᐅᕐᕕᖕᒧᑦ 

ᒪᓕᒐᓕᐅᖅᑎᐅᔪᓐᓃᖅᐳᑦ.  ᑕᐃᒪᐃᒃᑲᓗᐊᖅᑎᓪᓗᒍ, ᒥᓂᔅᑕᐃᑦ 

ᐃᓂᒥᓃᖏᓐᓇᕐᓂᐊᖅᑐᑦ ᓄᑖᑦ ᑭᓯᐊᓂ ᐃᓂᒥᖕᓄᑦ ᓂᕈᐊᖅᑕᐅᒃᐸᑕ 

ᓂᕈᐊᕐᓂᖅ ᐊᓂᒍᓚᐅᖅᑎᓪᓗᒍ.  ᑕᐃᒪᓐᓇ ᐋᖅᑭᒃᓯᒪᕗᖅ ᒐᕙᒪᒃᑯᓐᓄᑦ 

ᑲᒪᒋᔭᐅᔭᕆᐊᓖᑦ ᑲᒪᒋᔭᐅᖏᓐᓇᕈᓐᓇᕐᓂᐊᕐᒪᑕ ᓄᖅᑲᖓᔪᖃᙱᓪᓗᓂ., 
 

ᓱᓕᑦᑎᐊᕐᓂᕐᒧᑦ ᐱᖁᔭᕐᔪᐊᖅ ᑭᒡᓕᓕᐅᖅᑕᐅᓯᒪᔪᓂᒃ ᐊᑐᕆᐊᖃᖅᐳᑦ 
ᒥᓂᔅᑕᐅᓚᐅᖅᑐᓄᑦ ᒥᓂᔅᑕᐃᓪᓗ ᑲᑎᒪᔨᖏᓐᓄᑦ ᐊᑐᖅᑐᓂᒃ (ᓈᓴᐅᑎᓕᒃ 21, 
22 ᐊᒻᒪ 23).  ᑕᒪᓐᓇ ᑭᒡᓕᓕᐅᖅᑕᐅᓯᒪᓂᖅ ᐊᑐᖅᐳᖅ ᐱᖓᓲᔪᖅᑐᓄᑦ 

ᐊᓪᓚᕝᕕᖓ ᐱᑦᓯᐊᕆᐊᖃᕐᓂᕐᒧᑦ ᑲᒥᓴᓇᐅᑉ 

ᑕᖅᑭᓄᑦ ᓂᕈᐊᖅᑕᐅᓯᒪᓚᐅᖅᑐᖅ ᒥᓂᔅᑕᓄᑦ 
ᐃᓚᒋᔭᐅᔪᓐᓃᖅᑎᓪᓗᒍ.  ᑕᐃᒪᓐᓇ ᐋᖅᑭᒃᓯᒪᔾᔪᑎᖃᖅᐳᖅ ᒥᓂᔅᑕᐅᓚᐅᖅᑐᑦ 
ᑕᐃᒫᑦᑎᐊᖑᙱᑦᑐᖅ ᐃᑲᔫᓯᐊᕈᓐᓇᔾᔮᙱᒻᒪᑕ ᐊᓯᖏᓪᓘᓐᓃᑦ 
ᒥᓂᔅᑕᐅᓚᐅᕐᓂᓂ ᐊᑐᕐᓗᒍ.  ᑕᒪᓐᓇ ᓂᕈᒻᒫᒃᑯᑦ ᐃᓕᔭᐅᓯᒪᑲᐃᓐᓇᖅᐳᖅ 
ᓱᓕᑦᑎᐊᕐᓂᕐᒥᒃ ᓴᐳᒻᒥᐅᑎᖃᕈᓐᓇᕐᓂᐊᕐᒪᑕ ᒐᕙᒪᒃᑯᑦ ᐃᓗᐊᓂ.  ᑕᒪᓐᓇ 
ᓂᕈᒻᒫᒃᑯᑦ ᐊᑐᖅᑕᐅᖃᑦᑕᖅᐳᖅ ᒥᓂᔅᑕᓄᑦ ᐊᑐᓂ, ᒥᓂᔅᑕᐅᖃᑕᐅᔪᓐᓃᕐᓂᕈᓂ 
ᓂᕈᐊᒐᒃᓴᙳᒃᑲᓐᓂᙱᒃᑯᓂᓘᓐᓃᑦ.  ᓱᓕᑦᑎᐊᕐᓂᕐᒧᑦ ᑲᒥᓴᓇ 
ᐊᐅᓚᑦᓯᔪᓐᓃᖅᐳᖅ ᒥᓂᔅᑕᐅᓚᐅᖅᓯᒪᔪᓂᒃ, ᑭᓯᐊᓂᓗ ᑕᐃᒪᐃᒃᑲᓗᐊᖅᑎᓪᓗᒍ, 
ᓱᓕᑦᑎᐊᕐᓂᕐᒧᑦ ᐱᖁᔭᕐᔪᐊᖅ ᐅᖃᖅᓯᒪᔪᖅ ᒥᓂᔅᑕᐅᓚᐅᖅᓯᒪᔪᖅ ᑖᒃᑯᓂᖓ 
ᒪᓕᒐᓂᒃ ᓯᖁᒥᑦᑎᓐᓂᖅᐸᑦ ᐸᓯᔭᒃᓴᐅᔪᓐᓇᖅᑐᖅ, ᓯᖁᒥᑦᑎᓚᐅᕐᓂᕈᓂ 
ᐊᑭᓖᕆᐊᖃᕋᔭᖅᑐᖅ $10,000.00 ᐅᖓᑖᓅᙱᑦᑐᖅ. 
 
ᐊᑕᐅᓯᐅᙱᑦᑐᓂᒃ ᓇᓗᓇᐃᔭᐃᓚᐅᖅᑐᑦ ᑭᓱᑦ ᑕᐃᒪᐃᔾᔪᑕᐅᔪᓐᓇᕐᒪᖔᖏᑦ 
ᐊᒻᒪ ᑭᒡᓕᓕᐅᖅᑕᐅᓯᒪᔾᔪᑎᓂᒃ ᑕᒪᓐᓇ ᐊᑐᖅᑎᓪᓗᒍ. 
 
 
 
 
ᑲᒥᓴᓇᐅᖃᑎᒥᓂᒃ ᑲᑎᖃᑎᖃᖃᑦᑕᕐᓂᖓ  
  
ᓄᓇᕗᒻᒥ ᓱᓕᑦᑎᐊᕐᓂᕐᒧᑦ ᑲᒥᓴᓇᐅᓪᓗᖓ, ᐃᓚᒋᔭᐅᖃᑕᐅᔪᖓ ᑲᓇᑕᓕᒫᒥ 
ᑲᒥᓴᓇᐃᑦ ᑎᒥᖁᑖᓄᑦ, ᐱᔭᒃᓴᖅᑖᕆᒪᔭᕗᑦ ᐊᔾᔨᒋᔭᐅᐸᓗᒃᖢᑎᒃ ᐅᑭᐅᖅᑕᖅᑑᑉ 
ᓄᓇᓕᖁᑎᖏᓐᓂ, ᑲᓇᑕᒥ ᐊᕕᒃᑐᖅᓯᒪᔪᑦ ᒐᕙᖃᕐᕕᖏᓐᓂ, ᐊᒻᒪ ᑲᓇᑕᐅᑉ 
ᒐᕙᒪᒃᑯᖏᑕ ᒪᓕᒐᓕᐅᕐᕕᒡᔪᐊᖓᓂ ᐊᒻᒪ ᑲᓇᑕᐅᑉ ᒐᕙᒪᒃᑯᖏᑦᑕ ᐃᑦᑐᐃᑦ 
ᑲᑎᒪᔨᖏᓐᓂ.  ᑲᓇᑕᒥ ᐃᒻᒥᒧᑦ ᐊᒡᕕᐊᕈᑎᖃᕐᓂᕐᒧᑦ 
ᑎᒥᒋᔭᐅᓂᕋᖅᑕᐅᕗᖅ.  ᑖᒃᑯᐊ ᐃᒻᒥᒧᑦ ᐊᒡᕕᐊᕈᑎᖃᕐᓂᕐᒧᑦ ᑲᒥᓴᓇᐃᑦ, 
ᑲᑎᒪᔨᑦᑎᐊᕙᐅᔭᕆᐊᖃᕐᓂᕐᒧᑦ ᑲᒥᓴᓇᐃᑦ ᐊᒻᒪ ᓱᓕᑦᑎᐊᕐᓂᕐᒧᑦ ᑲᒥᓴᓇᐃᑦ 
ᑲᑎᒡᒍᔪᑦ ᐊᑕᐅᓯᐊᖅᖢᑎᒃ ᐊᕐᕌᒎ ᐃᓗᐊᓂ, ᓯᑎᐱᕆᒥᐅᒡᒍᔪᒻ, ᐊᒻᒪ ᐊᕐᕌᒎᑉ 
ᐃᓗᐊᓂ ᐃᖅᑲᓇᐃᔭᖃᑎᒌᖏᓐᓇᖅᐸᒃᖢᑎᒃ ᐊᑐᖅᓯᒪᔭᒥᓂᒃ, 
ᐱᔭᕐᓂᙱᔾᔪᑎᖏᓐᓂᒃ ᐊᒻᒪ ᑭᓱᑦ ᐊᑐᖅᑕᐅᒃᐸᑕ ᐱᐅᓂᖅᐹᖑᖕᒪᖔᖏᑦ 
ᐅᖃᐅᓯᕆᓪᓗᓂᔾᔪᒃ ᐃᑲᔪᖃᑎᒌᒃᐸᒃᖢᑎᒡᓗ ᐱᔭᒃᓴᖅᑖᕆᓯᒪᔭᒥᒍᑦ 
ᑲᒪᒋᔭᕆᐊᖃᖅᑕᖏᓐᓂᒃ.  ᑲᒥᓴᓇᓄᑦ ᐃᓱᒪᓕᐅᕈᑎᒋᔭᐅᔪᕕᓃᑦ ᐊᑕᐅᓯᕐᒧᑦ 
ᑐᖅᑯᖅᑕᐅᓯᒪᖃᑦᑕᖅᑐᑦ ᑲᒥᓴᓇᓄᑦ ᐊᑐᐃᓐᓇᕆᔭᐅᔪᓐᓇᕐᓂᐊᕐᒪᑕ.  
ᑕᓐᓇ ᐊᕐᕌᒍᑕᒫᖅᓯᐅᑦ ᑲᑎᒪᓂᖅ ᐃᖅᑲᓇᐃᔭᓯᓐᓈᖅᖢᑎᒃ ᑲᑎᒪᖃᑦᑕᖅᑐᑦ 
ᐊᔾᔨᒌᓐᖏᑦᑐᓂ ᒐᕙᒪᖃᕐᕕᖕᓂ ᐊᑑᑎᖃᕐᒪᖔᖏᓐᓂᒃ ᕿᒥᕐᕈᑕᐅᓪᓗᑎᒃ 
ᑲᑎᒪᔾᔪᑕᐅᓪᓗᑎᒡᓗ.  ᖃᐃᖁᔨᖃᑦᑕᕐᒥᔪᑦ ᐅᖃᓪᓚᒋᐊᖅᑐᖅᓯᒪᔪᓂᒃ ᑕᒪᓐᓇ 
ᐃᑲᔫᑕᐅᖃᑦᑕᕐᒪᑦ ᖃᒥᓴᓇᓄᑦ ᖃᓄᖅ ᐱᔭᒃᓴᖅᑖᕆᓯᒪᔭᒥᖕᓂᒃ 
ᑲᔪᓯᑎᑦᑎᔪᓐᓇᕐᒪᖔᖏᑦ ᓄᑖᓂᒃ ᓴᖅᑭᑦᑐᖃᕌᖓᑦ ᐅᓂᒃᑲᐅᓯᕆᔭᐅᖃᑦᑕᖅᑐᑦ. 
ᕿᒥᕐᕈᑎᖃᖅᖢᑎᒃ ᖃᐅᔨᓴᐃᓂᖃᖅᖢᑎᒡᓗ.  ᐊᕐᕌᒍᑕᒫᖅᓯᐅᑏᑦ ᑲᒪᓃᑦ 
ᐱᕐᒧᐊᖑᓂᖃᖅᐳᖅ ᑖᒃᑯᐊ ᖃᒥᓴᓇᐃᑦ ᐃᖅᑲᓇᐃᔭᖃᑎᒌᒋᐊᖃᕐᓂ-

ᖏᓐᓂᒃ.  ᑲᒥᓴᓇ ᑲᒥᓴᓇᐅᖃᑎᒥᓂᒃ 
ᐊᐱᖅᓱᖃᑦᑕᕐᒥᔪᑦ.  ᐃᑲᔪᖅᑕᐅᖃᑦᑕᖅᓯᒪᔪᖓ ᑲᒥᓴᓇᐅᖃᑎᓐᓄᑦ 
ᐅᖃᐅᔾᔪᖅᑕᐅᓂᒃᑯᑦ ᐊᒻᒪ ᖃᓄᖅ ᑕᒪᓐᓇ ᐅᖃᐅᓯᐅᔪᖅ ᐃᓱᒪᒋᔭᐅᖕᒪᖔᖏᑦ 
ᐊᒻᒪ ᑕᐃᒃᑯᐊ ᑐᖅᑯᖅᑕᐅᓯᒪᔪᑦ ᐃᑲᔫᑎᒋᓪᓚᕆᓲᖑᖕᒥᔪᑦ ᑲᒥᓴᓇᓕᒫᓄᑦ. 
 
2025-ᒥ ᑲᑎᒪᓂᖃᓚᐅᖅᑐᑦ ᕕᒃᑑᕆᐊ, ᐲᓰᒥ.  ᐃᓚᐅᔪᑦ ᐊᑐᓂ 
ᓇᐃᒡᓕᑎᖅᓯᒪᔪᓂᒃ ᑭᓱᓂᒃ ᐱᔾᔪᑎᑎᓕᖕᓂᒃ ᖃᓄᐃᓕᐅᖃᑦᑕᓚᐅᕐᒥᕐᒥᓂᒡᓗ 
ᐅᓂᒃᑲᐅᓯᖃᓚᐅᖅᑐᑦ ᒐᕙᒪᖃᕐᕕᖕᓂ ᐃᖅᑲᓇᐃᔭᕐᕕᒋᔭᒥᖕᓂᒃ. ᑖᔅᓱᒪ 
ᖄᒃᑲᓐᓂᐊᒍᑦ, ᑲᑎᒪᔾᔪᑎᒃᓴᓃᖅᑕᐅᖃᑕᐅᔪᑦ ᐱᔾᔪᑎᖃᓚᐅᖅᑐᑦ ᑭᓱᑦ 
ᐊᑐᖅᑕᐅᓂᖅᐹᖑᖕᒪᖔᖏᑦ ᐊᒻᒪ ᑭᓱᑦ ᐃᑲᔫᑕᐅᓂᖅᐹᖑᖃᑦᑕᕐᒪᖔᖏᑦ 
ᑲᒥᓴᓇᓕᒫᓄᑦ (ᕐᓗ ᐃᒻᒥᒃᑰᖓᔪᖅ ᒪᓕᒐᕐᓂᐊᖅᑎ ᖃᓄᐃᓕᐅᕐᓂᕆᖃᑦᑕᖅᑕᖏᑦ 
ᓈᓚᖕᓂᖃᖅᑎᓪᓗᒋᑦ ᑐᑭᓯᓇᓱᖕᓂᕐᒥᓂᒡᓗ ᐱᕙᓪᓕᐊᔾᔪᑎᖏᓐᓂᒃ, ᓱᓕᔪᕐᓇᐅᑏᑦ 
ᐊᑐᖅᑕᐅᖃᑦᑕᕐᓂᖏᑦ ᖃᐅᔨᓴᐃᔪᖃᖅᑎᓪᓗᒍ ᐊᒻᒪ ᐊᓯᖏᑦ.  ᑕᐃᒪᐃᑦᑐᑦ 
ᑲᑎᒪᓃᑦ ᐃᓕᑉᐹᓪᓕᐅᑎᒋᔭᐅᖃᑦᑕᖅᑐᑦ ᐊᒻᒪ ᐊᓯᒥᖕᓂᒃ ᑲᒥᓴᓇᐅᖃᑎᒥᓐᓂᒃ 
ᐃᖅᑲᓇᐃᔭᖃᑎᖃᕈᓐᓇᖅᖢᑎᒃ. 

ᒪᓕᒐᓕᐅᕐᕕᖕᒥ ᐃᖅᑲᓇᐃᔭᖅᑎᑦ ᐊᒻᒪ ᐱᓕᕆᕕᐅᔪᑦ ᐊᒡᓚᒡᕖᑦ 
 
ᐃᖅᑲᓇᐃᔮᕋ ᐱᑦᓯᐊᕆᐊᖃᓂᕐᒧᑦ ᑲᒥᓴᓇᒋᔭᐅᓪᓗᖓ ᓄᓇᕗᒧᑦ 
ᓯᕗᒧᐊᒍᓐᓇᕋᔭᖏᑦᑐᖅ ᐃᑲᔪᖅᑕᐅᖏᒃᑯᒪ ᐃᖅᑲᓇᐃᔭᖅᑎᖏᓐᓄᑦ 
ᒪᓕᒐᓕᐅᕐᕕᐅᑉ. ᐃᖅᑲᓇᐃᔭᖃᑦᑕᕐᓂᖅᓴᐅᒐᒪ ᐊᐅᓪᓚᖅᓯᒪᓪᓗᖓ ᐊᒻᒪ 
ᑎᑎᕋᕐᕕᒐ ᐃᖅᑲᓇᐃᔭᖅᑎᖃᕋᓂ ᐊᓪᓚᕕᓕᕆᔨᐅᔪᓂᒃ.  ᑎᑎᕋᖅᑎᐅᑉ 
ᑎᑎᕋᕐᕕᖓ ᐊᒃᓱᐊᓗᒃ ᐃᑲᔪᖃᑦᑕᖅᑐᖅ ᓇᐅᒃᑯᓕᒫᖅ ᐱᓕᕆᔭᕆᐊᖃᖅᑐᓂ. 
ᑖᒃᑯᐊ ᐱᖃᓯᐅᔾᔨᓯᒪᕗᑦ ᐸᕐᓇᐃᓂᕐᒥᒃ ᑲᑎᒪᓂᕐᒧᑦ ᑲᑎᒪᖃᑎᒋᔭᐅᖁᓪᓗᒋᑦ 
ᓂᕈᐊᖅᑕᐅᓯᒪᔪᑦ ᒪᓕᒐᓕᐅᖅᑏᑦ ᐃᖃᓗᖕᓃᓐᓂᓐᓂ, ᑐᑭᒧᐊᒃᑎᑕᐅᓪᓗᑎᒃ 
ᐅᖃᖃᑎᖃᖁᓪᓗᖓ ᓂᕈᐊᖅᑕᐅᓯᒪᔪᓂᒃ, ᑐᓴᐅᒪᑎᓪᓗᒋᓪᓗ ᐊᕐᕌᒍᑕᒫᓐ 
ᓴᖅᑭᑦᑎᖃᑦᑕᕆᐊᖃᕐᓂᕐᒧᑦ ᑎᑎᕋᖅᓯᒪᔪᓂᒃ ᒪᓕᒐᓕᐅᖅᑎᐅᔪᑦ ᑐᓂᓯᓗᑎᒃ 
ᐅᕙᓐᓄᑦ ᐊᒻᒪ ᑐᓂᓯᖃᑦᑕᕐᓗᑎᒃ ᑐᓴᒐᒃᓴᓂᒃ ᐊᒻᒪ ᐃᓗᓕᕆᔭᖏᓐᓂᒃ 
ᐱᔾᔪᑎᖃᖅᑐᓂᒃ ᑭᖑᓂᑦᑎᓐᓂ ᐱᓕᕆᔾᔪᓯᐅᓚᐅᖅᑐᓂᒃ ᒪᓕᒐᓕᐅᖅᑏᑦ 
ᑲᑎᒪᔨᓐᓄᑦ. ᐃᓚᒋᓪᓗᓂᒋᑦ ᑖᒃᑯᐊ, ᐊᓯᖏᑦᑕᐅᖅ ᐃᖅᑲᓇᐃᔭᖅᑎᐅᔪᑦ 
ᑐᓂᓯᕙᖕᒥᔪᑦ ᐊᐅᓚᑦᑎᔾᔪᑎᑎᒍᑦ ᐃᑲᔪᕈᑎᖏᓐᓂᒃ, ᒪᓕᒐᓕᕆᔨᐅᑉ 
ᐃᓱᒪᒋᔭᖏᓐᓂᒃ, ᖃᐅᔨᓴᐃᓂᕐᒧᑦ ᐊᒻᒪ ᖃᖓᑦᑕᐅᑎᓂᒃ ᐋᖅᑭᒡᓱᐃᓪᓗᑎᒃ. 
ᐱᓕᕆᐊᒃᓴᒃᑲ ᐱᔭᕇᕈᓐᓇᕋᔭᖏᑕᒃᑲ ᐃᑲᔪᖅᑕᐅᖏᒃᑯᒪ ᑖᒃᑯᓄᖓ. 
ᖁᔭᓕᑦᑎᐊᖅᐳᖓ ᐃᓘᓐᓇᖏᓐᓄᑦ ᑲᔪᓯᔪᒃᑯᑦ ᐃᑲᔪᐃᓐᓇᕐᒪᑕ ᐅᕙᓐᓂᒃ 
ᐱᓕᕆᐊᒃᓴᓐᓂᒃ ᐊᓪᓚᕕᖕᒥ ᐃᖅᑲᓇᐃᔮᖃᖅᑎᓪᓗᖓ. 
 
 
ᑳᑐᕆᓐ R. ᐲᑐᓴᓐ, K.C. 
 
ᐱᑦᓯᐊᕆᐊᖃᓂᕐᒧᑦ ᑲᒥᓴᓇ, ᓄᓇᕗᒥ 

ᐅᐃᒍᖓ 1 
 
ᑐᓐᖓᕖᑦ 
2. ᐱᖁᔭᕐᔪᐊᖅ ᓴᖅᑭᑕᐅᓯᒪᕗᖅ ᐅᑯᐊ ᑐᓐᖓᕕᒋᓪᓗᒋᑦ: 

(a) ᐱᑦᓯᐊᕆᐊᖃᕐᓂᖅ ᓯᕗᓪᓕᖅᐹᖑᓪᓗᓂ ᐊᒻᒪ 
ᖁᕝᕙᓯᖕᓂᖅᐹᖑᕗᖅ ᐃᖅᑲᓇᐃᔭᒐᒃᓴᖏᓐᓄᑦ 
ᓂᕈᐊᖅᑕᐅᓯᒪᑎᓪᓗᒍ; 

 
(b) ᓄᓇᕗᑦ ᐃᓄᖏᑦ ᐱᔭᕆᐊᖃᕐᒪᑕ ᓂᕆᐅᒃᕕᑲᐃᓐᓇᕐᓂᕐᒥᒃ 
ᓂᕈᐊᓚᐅᖅᑕᖏᓐᓂᑦ ᐊᐅᓚᑦᓯᖁᓪᓗᒋᑦ ᒐᕙᒪᓕᕆᓂᒃᑯᑦ 
ᐱᓕᕆᐊᖃᖁᓪᓗᒋᑦ ᑕᖅᑲᒃᑯᓄᖓ ᐱᔨᑦᓯᕐᓂᐅᔭᕆᐊᖃᖅᑐᓂᒃ 
ᐊᑐᕐᓗᑎᒃ ᐊᒻᒪ ᐃᓅᓯᕆᔭᖏᓐᓂᒃ ᐊᑐᕐᓗᑎᒃ ᑲᔪᖏᖅᓴᐃᔪᒥᒃ 
ᑕᖅᑲᒃᑯᓄᖓ ᑕᑎᒋᔭᐅᔪᓐᓇᕐᓗᓂ ᐅᒃᐱᕆᔭᐅᑦᑎᐊᖁᓪᓗᒍ 
ᑲᑎᒪᔨᐅᖃᑕᐅᔫᑉ ᐱᓂᐊᕐᓂᖓᓂ, ᓯᕗᒧᐊᒃᑎᑦᓯᓗᓂ 
ᒪᓕᒐᓕᐅᖅᑏᑦ ᑲᑎᒪᔨᖏᑕ ᐱᑦᓯᐊᕆᐊᖃᕐᓂᖏᑦ ᐊᒻᒪ 
ᐅᐱᒋᔭᐅᑦᑎᐊᖏᓐᓇᕐᓗᓂ ᐃᓅᖃᑎᒋᔭᖏᓐᓄᑦ ᒪᓕᒐᓕᐅᖅᑏᑦ 
ᑲᑎᒪᔨᖏᓐᓄᑦ ᐃᓚᒋᔭᐅᑎᓪᓗᒍ; 

 
(c) ᑲᑎᒪᔨᐅᖃᑕᐅᔪᑦ ᒪᓕᒐᓕᐅᖅᑏᑦ ᑲᑎᒪᔨᖏᓐᓄᑦ 
ᐊᖏᖅᓯᒪᑦᑎᐊᕆᐊᖃᖅᐳᑦ, ᐱᓕᕆᐊᖃᖅᑎᓪᓗᒋᑦ 
ᓂᕈᐊᖅᑕᐅᓯᒪᓗᑎᒃ ᐃᖅᑲᓇᐃᔮᕆᐊᖃᖅᑕᖏᓐᓂᒃ 
ᐱᓕᕆᐊᒃᓴᖏᓐᓂᒃ ᐊᒻᒪ ᐊᖏᕐᕋᒥ ᐃᒻᒥᒧᑦ ᑐᕌᖓᔪᓂᒃ 
ᐱᓕᕆᑦᑎᐊᕐᓗᓂ, ᒪᓕᒡᓗᓂᒋᑦ ᓂᕆᐅᒋᔭᐅᔪᑦ 
ᒪᑐᐃᖓᑦᑎᐊᕆᐊᖃᕐᓂᕐᒧᑦ, ᑐᕌᒐᒃᓴᖃᑦᑎᐊᕆᐊᖃᕐᓂᕐᒧᑦ ᐊᒻᒪ 
ᑕᑉᐱᖅᓱᐃᔭᕆᐊᖃᖏᓐᓂᕐᒧᑦ, ᐊᒻᒪ ᑭᐅᔪᓐᓇᑦᑎᐊᕐᓗᓂ 
ᑕᒪᒃᑯᓄᖓ ᐱᓕᕆᐊᖃᖅᑎᓪᓗᒋᑦ; 

 
(d) ᒪᓕᒐᓕᐅᖅᑏᑦ ᑲᑎᒪᔨᖏᑦ ᐱᔨᑦᓯᕈᓐᓇᖅᐳᑦ ᓄᓇᕗᒥᐅᓂᒃ 
ᐊᑑᑎᖃᑦᑎᐊᖅᑐᒃᑯᑦ ᐃᓄᖁᑎᖏᑦ ᐱᓯᒪᒃᐸᑕ ᐊᔾᔨᒌᖏᑦᑐᓂᒃ 
ᐃᖅᑲᓇᐃᔮᖃᕐᓗᑎᒃ ᐊᒻᒪ ᑲᔪᓯᓗᑎᒃ ᐃᓚᐅᑦᑎᐊᕐᓗᑎᒃ 
ᑮᓇᐅᔭᓕᐅᕋᓱᐊᕐᓂᒃᑯᑦ ᐊᒻᒪ ᐃᓅᓯᖃᕐᓂᖏᑎᒍᑦ ᓄᓇᖅᑲᑎᖏᑕ. 

